
«ХIУ ДАРГАН РУХI ХIЕРДИРАН САБРИ…»

ДУС

Ассаламу гIялайкум, ахIерси «Замана»!
105 дус – ил халаси замана саби, гIямру пикридаралли; 

халасира ахIен, дусмала дуцI пикрибаралли. Ташмишдеш агарли, 
азир дус гIурра дурхIнала дурхIнас, наслулис гIякьлу-дагьри 
дихули, манпагIятси къуллукъличиб бируд.

Дирхаирая, хIурматла узи-урши, илкьяйда бетра бетарар, сена-
хIен ну газета, журнал, жуз дубкIути ахIен, тарихлизир кавлути сари.

Дахъ гIяхIил мяштIмадирудая ишхIелла Интернетличи, 
компьютерличи, телевизорличи, телефонничи. Илди заманала 
сагадешуни сари, ашкарливан, дарсра дикIар, гьатIира сагатани 
дехIсурра диру.

АхIерси «Замана»! Лебри хIу бегI гьалаб «Дарган» ибси 
уличил гIяжам белкIли дурабулхъули. ГIур «Колхозла байрахъ», 
«Ленинна байрахъ» бетаурри. Мурталра хIу даргантас марли 
калади. ХIуни абикьурти мухбиртала, писательтала, поэтунала, 
гIялимтала гьанна сияхI касес гьамадли ахIен. Илди чихъали 
сабрил, нуни хIебураслира, лебтанилра балуси саби.

ХIебиалли, ца-чумал гъай набчила дурис.
Дила цаибси биштIаси макьала «Шин агарли» бикIуси 1972 

ибил дуслизиб дурабухъунсири ва итхIели «Ленинна байрахъ»-ли 
хIябал къурушла гонорар бархьибсири.

Агь, ит манзил илди дахъал арц сарри! Чум кино чедаира, 
хIялива ва кампетуни асира, набчил барх бучIути юлдашуни 
ихтилатличи жибарира…

Цаибил очерк «Чугурла макьамти» 1977 ибил дуслизиб 
дурабухъун. Газетала бекI редакторла заместитель И.ХIясановли 
къулайбарили, лайикьти куц-кабизличи бикахъили. ИтхIели ну 
ДГУ-ла студент сайри, кайсуси стипендия 45 къуруш сабри. Гьу, 
иличи че 50 къурушла гонорарра баахъиб газетали. 
Студентунала гIямру чедаибтани ил сегъуна напакьа 
сабрил гIяхIил бала…

ХIУШАЧИЛ ГЬАННА

Даршдуслихъличибра 
имцIали гьуни ахъибси

Дагъиста хал кьа нала ме за-
на чил газетаби, жур налти 
ва жузи дурайънила та-

рих бархбасунси саби ду бур лантала 
гIямру-яшавла, бе  кIа хъудила ва куль-
тура ла тарихличил. Ил ша йчиб мягI ни-
чебси мер бур цули саби Дагъистайзиб 
Совет хIуку матра кабизурли, соци а-
лиз мала тяхIяр-кьяй да лушес бехI би-
хьибси ман зилли.

Дагъистайзиб 1920-ибил дусла 
мартла 26-личиб ГIумар ГIя лиев ла 
бекIдешлиуб акIа хъуб сири суне зи 
авал отдел кадурхуси халкьла бел чIу-
дила ва печатьла Комиссариат. Комис-
сариатлизи кадурхутири халкьла бел-
чIудила, жузи лукIни ва кадирхъни, 
мугIял лимти хIядурбирни, клубуни, 
библиотекаби, музейти, театрти абхь-
ни ва илди дузахъни, художественная 
литературала ва искусствола масъул-
ти, гьаб-убла манзилла рухIла куль-
турала ва тарихла памятникуни мяхI-
камдирни, газетаби-журналти ва жузи 
дурайъни, илкьяйдали итхIелла ко-
миссариатли къелгIердикутири гьан-
нала культурала, белчIудила, печать-
ла, бекIахъудила, юстицияла, арадеш 
бихIнила министерствобани, изда-
тельствобани ва цархIилти учрежде-
ниебани дузахъути хIянчурби.

Комиссариатли хаслира халаси 
пикри бяхIчииусири Дагъиста халкьа-
нала, урусла ва гIярабла мезаначил 
газетаби ва журналти алкIахъниличи 

ва дурайъниличи. Комиссариатла пе-
чатьла отделлизиб 1920-ибил дусла 
апрельла ахирличиб акIахъубсири ре-
дакцияла коллегия ва тасдикьбариб-
тири газетабала ва журналтала редак-
торти. Къумукъла мезличил дурабул-
хъуси газетала редакторли викIибсири 
СягIид Давудов, кIарахъала мезличил 
– ГIяхIмад-Наби МяхIяммаев, булугу-
нала мезличил – МухIудин Чаринов, 
гIярабла мезличил – Абусуфьян Акаев. 
Дарган мезличил дурабулхъуси га-
зетала редактор варибсири 25 дусла 
гIямруличивси МяхIяммад ХIясанов. 
Ил марси гьалмагъ сайри Уллубий 
Буйнакъскийла, МяхIяч Дахадаев-
ла, Жалалудин Къоркъмасовла, узби 
ХIямид ва МяхIяммад ТIалхIятхъала.

М.ХIясановла гIям ру ли чи ла иш-
дигъунти баянти лер. Дербентлизиб 
авал классла училище белчIи гIергъи, 
пагьмукар урши МяхIяммад 1909-
ибил дуслизив Темир-Хан-Шурализир 
абхьибти кIел дусла мугIяллимти 
хIядурбирути курсаначи керхурсири. 
Илди курсаначиб бучIутири Дагъис та 
машгьурти мугIяллимти: СягIид ГIя ма-
ров, Хайруллагь ХIя жиев, Мута Раба-
занов, Мир за Темир ха нов, ХIя дис ХIя-
жиев ва цар хIил ти. 

МяхIяммадли Дербентлизив учIу-
хIе ли белкIунсири ва 1907-ибил дус-
ла ноябрьла 8-личиб дурабухъунси 
«Дагестанский вестник» газетали-
зи кабяхъибсири «Рассказ горца о 
Хаджи-Мураде» («ХIяжи-Му рад личила 

дубурланна хабар») бикIуси имам Ша-
милла наиб ХIяжи-Мурадличила пер-
гер очерк.

1911 ибил дуслизиб Тифлисли-
зиб (Тбилиси) Россияла им ператорла 
наместникла кан целярияла типогра-
фиялизиб дурабухъунсири «Даргала 
алипуне ва лужисне жуж» бикIуси 
букварь. Методикала ва цархIилти 
шалубазибад ил дебали чебетаахъи-
ли балбикахъибси букварь цалабяхъ-
ибсири Темир-Хан-Шурализиб кIел 
дусла мугIяллимти хIя дур бируси кур-
саназиб бучIути СягIид ГIямаровлира 
Мя хIяммад ХIясановлира. 

Темир-Хан-Шурализиб бел     чIуди 
хъа  раахъурли гIергъи, Мя  хIяммадла 
къайгъ начил ХIурхъила шилизиб дар-
га  ла ва урусла мезаначил дурхIни бу  -
чIа хъуси школа абхьибсири. КIи найс 
Мя хIяммад узули калун Хажалмахьила, 
Кумухла шимазирти школабазив. 

МяхIяммад ХIясановли Да гъис-
тай зиб Совет хIукумат ка   биз ахъес 
дяхI чиаибти бар кьуд   лумазир жигар-
ла бутIа кьян   деш дарибтири. Илала 
хIекь лизиб бурили саби ХIя жи ев ГIя-
дилгерейла «ХIя са нов Мя хIяммад» 
би кIуси 1997 ибил дуслизиб дурабу-
хъунси халали ахIенси жузлизиб.

1922-1923-ибти дусмазив М.ХIя-
санов узусири Лавашала округла ис-
полкомла председательли ва Дагъис-
та Наркомпросвещениела замести-
тельли. 

Партияла Дагъиста обкомли 

1924 ибил дуслизив ил вархьибсири 
Хайдакь-Та ба саранна округла испол-
комла председательли узахъес. Ил 
дуслизив Совет хIуку мат личи къар-
шити къачагъуначилси дергълизив 
МяхIяммад ХIясанов декIли вяхъибси-
ри ва алхунсири. Илала пергерти хIял-
тIабигIятра баркьудлумира халкьли-
зи хъумхIертахъес багьандан Хъар 
МахIаргила колхозлис ва ил шила 
бехI бихьудла школалис Мя хIям мад 
ХIясановла у бедибсири. Амма 1937 
ибил дуслизиб МяхIяммад ТIалхIятра 
ХIямид ТIалхIятра бахъал цархIилти, 
Дубуртар Улкала пергер гъубзни, чу-
чиб сегъуналра гIяйибагар шайчиб 
«халкьла душманти» саби или тус-
накъбарибтири. Баягъи ил дуслизив 
ХIямид ТIалхIятличил ва цархIилти 
ре волюционертачил варх вируси 
ва илдала гьалмагъ сайри или, Хъар 
Ма  хIаргила колхозлис ва ил шила 
школалис бихьибси М.ХIясановла у 
уб бяхъибсири. ХIера, илгъуна сабри 

даргала газетала цаибил редакторла 
гIямрула гьуни.

Дагъиста халкьла бел чIу ди ла ва 
печатьла Комиссариатла печатьла от-
делениелизиб хасси подсекция или 
сунес ируси кьукья лебсири. Илизиб 
1917 ибил дуслис гьалаб М.Мавраевла 
ва А.М.Михайловла типогра фиялизиб 
чеблукIантили бу зу ти жагати хатIла 
бегIти ва жузи кадирхънила искусст-
вола гьарли-марти устни сабри алав-
буцибти. Ил дигъунтазибадли сабри 
Нижнее Казанищели зи  вадси ХIя  сан 
Ибрагьимов, ГIя   мушила ши  ли зивадси 
Аса дуллагь Мя хIям мадов, Ха  жал   ма-
хьилизивадси ГIяб дул гIязизла Мя   -
хIяммад…. Ил да зибад гьарилли чер -
делкIи, бас маханализир кадяхъес ли 
чедетаахъили хIядур ди рути ри чула 
нешла мезличил дел кIунти бел кIа-
ницунра ахIи, Дагъис та 
цархIилти халкьанала, че чен -
тала, гIярабла мезличил дел-
кIунти произведениебира. 

ГIЯХIТИЦУН  ГЬАНБИКУНИ 
КАЛАХЪЕС  БАЖАРДИБИКИБ

ПатIимат Сулайбанова

ИшхIели даргантала рухIла давлали сабси «Замана» газета 
105 дус бирули саби. Даргантала гIямрулизибцунра ахIи, ил 
лебил дагъистанлантасра кьадричебси анцIбукь саби. Саби 
акIахъубхIейчибад «Замана» газета халкьла челукьути масъулти 
ахъдурцуси, илди арзахъес кумекбируси гьаликIли бетаурсири.  
БегI гьалаб даргала газета 1921 ибил дуслизиб «Дарккан» ибси 
уличил, гIяжамличил, цIудхъурла лугъатличил дурабухъунсири. 
Илис редактордеш дирутири Хъар МахIаргилизивадси МяхIяммад 
ХIясановли. 1925 ибил дусличи бикайчи газета «Дагъистанна 
мухтарият», «Шура Дагъистан», «Дарккван», «Дарган» ибти 
умачил дурабулхъусири…

Дила белкIлизиб ну газетализир рузуси заманала бухIнаб бекI 
редактортили бирули калунтачила гьанбушес дигахъаси.

БегI гьалар ну «Замана» газетала редакциялизи студенткали 
рирухIели ракIибсири. Рабадан Нуровла «Зулму» бикIуси 
пьесаличила сабри дила цаибси макьала. Редакциялизи 
рухIнаахъибмад наб «Замана» газетала вахъхIила хIянчизар, 
пагьмучевси тилмаж, журналист Запир Харбилов гьуниваибсири. 
Дила белкI илис гIяхIбизурсири ва гIурра макьалаби лукIахъес 
маслигIятбарибсири. Гьанбиркур, итхIели наб, жагьилси студенткас 
сецад халакабизурсирил газетализиб дила белкI дурабухъни.

ИтхIели «Замана» газетализиб бузути бахъалгъунти 
хIянчизарти чула пагьмурти гьаргдарибти, машгьурти поэтуни ва 
писательти сабри. Гьарил белкIличи илди дебали чекабилзутири 
ва чузибра бекIлибиубси мягIна, сагакьянчидешла 
бетуц агарти, гIядатла макьалаби илдани кьабулдирути 
ахIенри. 

Рабадан БяхIяммадов

Ассаламу гIялайкум ахIерти дарганти, журналистикала 
ветеранти, дархкьяби ва «Замана» газетала марти гьалмагъуни!

УркIи-уркIиларад хIуша лерилра мубаракдирулрая 
мягIничебси байрамличил, республикала «Замана» газета 
дурабулхъес бехIбихьибхIейчирад  105 дус дикниличил.

105  дус —  кагибси лугIицун ахIен, даршдусличибра  имцIали 
«Замана» ункъли бузули,  дурабулхъули ва халкьлис сагати белкIани 
ди а хъули сари. Илди 105 дусла духIнар  «Замана» газетали Дагъиста 
тарих, культура, регионнизир ва улкализир ка диркути анцIбукьуни 
чедетаахъили сипатдирулри. Газе тала бел кIаназир даргантала 
чедибдешуни ва сархиб дешуни ункъли чедиу.

Илала дурабад, «Замана» — дарган мезличил дурабулхъуси 
лебил дунъяличибра лебси цайли цаси республикала  газета 
саби. Нушала газета ишбархIира марли кавлули саби сунела 
бекIлибиубси мурадлис — халкьлис къуллукъбирес, нешла 
мез мяхIкамдирес ва ункъдирес, миллатла тарих  ва культура 
наслуличирад-наслуличи диахъес. ИшбархIи наб халаси 
баркалла багьахъес дигулра, журналистунас, отделла редактортас, 
тилмажунас, корректортас ва «Замана»-ла лебилра хIянчизартас, 
бусягIят бузути ва бузули калунтас. 

Илдани  иш манзиллизирра чула гьалабла  бархкьябала 
гIядатуни даимдирули сари, чузирра давлачебси букьур  ва 
ишбархIила журналистикала ва лугIурбалашалти тяхIурти 
цахIнадирхъули. Нуша ишди дусмала манзиллизир уркIи гьаргли 
ва умули кавлулра, илкьяйдали рухIла давла — нешла мезра 
мяхIкамдирули ва тIинтIдирули.

Илкьяйдали  баркаллала дугьби дурес дигулра «Замана»-ла 
юлдашунас, автортас , пачалихъла ва жамигIятла хIяракатчибас, 
чулира газеталис гьар мурталра кумек гIеббиахъутас. 

Лебтасалра арадеш, даршудеш, творчестволизир гьарбизуни 
дулгулра, хаслира — нушала мез ва Дагъистан Республика ункъли 
гьаладяхI дашахънила баркьудилизир!

БЕКIЛИБИУБСИ  МУРАДЛИС 
ИШБАРХIИРА  МАРЛИ  САБИ

Дебали сабухъчебси ва давлачебси саби 
даргала газетали ахъибси гьуни. Иш бархIира 
ил бегIлара дигуси гIя хIялван, гьарли-марси 
гьалмагъван, духуси на сихIятчиван, гIякьлу-
дагьрила гIи низ ван, дар ган тачи абицIули 
саби. Гьунби гIяхI дираб хIед, нушала рухIла 
чирагъ!

Цаибси «Неш» бикIуси хабарли 
дунъяла шала тяп «Ленинна байрахъ»-
ла гIяхIдешличибли чебаиб. Газетали-
зиб бузути И. ХIясановли, А. Гъазини, И. 

ХIусейновли, Р. Адамадзиевли, ГI.МуртазагIялиевли 
дурибти ванати дугьбани литературализи мурхьи-
кахъес уркIичевварира, илдани гьарли-марли проза-
лизи ахъахъес кумекла някъ гьабатурли бетаур. Чула 
бунагь-хатIа урдуцарти! ЧевяхIсини илдас Гьалжана-
лизи гьуни гьаргбараб!

Духули пикриикIуси ахIмакь адамли сай 
виштIахIели касибти яхI-ламус, гъайлис мардеш, 
гъабзадеш, узидеш, сай-алатачи уркIецIи-ряхIму, 
дахъал гIямру деркIили, ухънаваибхIелира хIердиру, 
сунечил дарх ахиратлизира арху.

ИшхIелла нушала рухIла гьалмагъ «Замана»-ра 
наб илгъуна багьадурличил цугбуцес дигулра. Сен 
дикIадалли, гьаргдарая дусмадли дурабулхъуси га-
зетала бяхIяни: валлагьрагу, сезаманалра илини дяхI 
дарсхIедариб, адамтас марси къуллукъличиб калун, 
хIятта хIукумат барсбиуб биалра, хIятта адамтала 
дагьрилизир дахъал дарсдешуни детаур диалра.

Ил шайчиб мекелли халаси кьадри лебри газета-
ла бекI редактортала, илаб бузути мухбиртала, шима-
ла лугIилашал бахъал гIядатла селькортала.

АхIерти гьалмагъуни!
Гьанна сеналра Интернетли нуша ясирдуцил-

ра, илини лебил дунъяла улкнала сагати хабурти 
телефоннизирад нушачи диахъули сари. Диахъулира 
нуша даргантала гьарахъти шими-махьурбала хабур-
ти, вай-гIяхI, гьар бархIилати баркь-бац? Валлагьрагу, 
диахъули ахIен! Я даахъес хIебирар! Сагати хабурти 
дучес чи аркьяна СирхIя-Даргази, Ахъуша-Даргази, 
Лаваша, Хайдакьлизи, Сергокъалализи ва, гьайгьай, 
шагьуртазира? Асубирар телевизортазир лергIер ха-
лати анцIбукьуни чедаахъес, ца гIяхIдеш, «Адамти ва 
замана» телепередачали икьалабирнира… ГьатIи? 
ГIур? Агара!!!

Ил хIяракат хIербирути, хIербарес ахъри леб-
ти чIянкIли газетаби сари. Сепайда гьатIи, гIергъиси 
замана илди къулбасдирути ва кайсути адамти кам-
кабаили кьадин. Совет хIукуматла замана КIишала 
шилизи камли ахIи 500 «Ленинна байрахъ» дихути-
ри. ИлхIелира жумягIла духIнар хIяйна. Гьанна нуша-
ла шилизир лерилра 10 газета хIедургар. ХIябилра 
рухIлашал мискинни лерра кьалли?!

Чучила белкIунси макьала белчIес, чула суратуни 
чедаэс набчи гьаббикIутира бирар, сенахIенну илда-
ни газета кайсуси ахIен.

ХIурматла адамти, ласдяхъяя гIеладяхI, гIяхIла 
шайчидяхI!

Сецад хIейгеси биалра, нешла мез бархIиличи-
бархIи мискиндирули сари, хIурматагардирули сари. 
Школабазир, буресра цIахли саби, 1-2 дарс сари ка-
лунти. 9-ибти классуназиб биалли – кIел жумягIли 
ца дарс саби! Гьар-ур жумягIла духIнар авал дарс 
дирутири. Аги илкьяйда калалли, нешала мез тамай 
дебкIесра асубирар.

Ца лехIдизирая кьакьурбазиб къаршибиркути 
никIа дурхIначи:

— Мама, купи мне мороженое?
— Наб чипсыби хочу!
— Ты где был вчера?
— К бабушке виркьянра…
— Ягъари, сестра, хлеб купитьбаркьагу!
— Обойдешься… КьацI агарлира потерпишь! Вот 

тебе иш роллтон!
— Не говори! Гьанна риркьай магазинници ца ар-

бузра исис!
Шагьарлизив хIерируси нушала халал уршили не-

шла мез дагьахъес каникултачи урши-рурси шилизи 
бархьиб. КIел баз калун. Се бетаура? Масхара! Илди 
аркьухIели, «до свидание» или, арбякьун. Селрацад 
илдани нешла мез хIедагьур. Аммаки, ца вайличил ца 
гIяхIра камхIебирар бикIуливан, дила рархкья гьалар 
ункъли хIедалути урус мезли жагали гъайрикIес бур-
сикариуб…

«Замана»-ла бекI редактор, сунела гIяпабаркь, 
ГъазимяхIяммад Юсупов викIуливан:

— ГIяхIси  биаб! ГIяхIси  биаб!
Ца гIурра гьанбик. Ириъ 5-ибил класслизир не-

шла мезла ва литературала дурсри детаур. ХIера, 
кабирхьулра дурхIнас «Урхьула урчи» бикIуси халкь-
ла сихIрула хабар. ГIергъиси дарсличи ца рурси 
дарс бурахъес жирирулра. ЛехIлира, ил биалли гъай 
хIедалусиван тIашризурли сари.

—  Бура дарс! ХIукIун ункъли бучIутала къяйли-
зирси сарри? ХIурматла уркьуйчиб хIела суратра че-
баира…

— Асубирару, И. БяхIяммадович, хабар урус мезли 
бурес?

ТамашахIейэс вирару?
—  АсухIебирар! Нушала дарс урус мезла ахIен!
—  ?
Илкьяйдара бетарули бирар…
Дурестира гьандушестира дахъал гIурра лер. 

Биалра, ишар гъай къантIдирулра. Умутбирхьулра, 
нушала республикала «Замана» газетали дарган 
рухI калахъес, илди наслулис хIердарахъес гIурра 
икьалабиру. Гьайгьай, гIяхIбухъесгу лукIути адамтала 
урцIакабиубси яшавра. ИншаАллагь!

ХIуша, газетала хIянчизарти, арали датабая! 
ЖагIялла бархIили разидарабая! ЧевяхIси Аллагьли 
гIердуцабая!

ДЕКIАР-ДЕКIАР ТИ 
ДУС  МА ЗИР
ИЛ ДА НИ БЕКIДЕШ  
ДИРУЛИ КАЛУН: 

МЯХIЯММАД ХIЯСАНОВ

1920-ибил дусла мартла 
26-личиб Дагъистанна оборонала 
ревсоветли халкьла багьудила ва 
печатьла шайчибси Комиссариат 
алкIахъули саби. Баягъи ил 
дусла апрельла ахирличиб ил 
Комиссариатла печатьла шайчибси 
отделли Дагъиста мезаначил 
дурадулхъес гIягIнити газетабала 
ва журналтала редакторти 
тасдикьбирули саби. Дарган 
мезличилси газеталис редакторли 
чеввиркIули сай Сергокъалала 
районна Хъар МахIаргивадси, 
гъану шура дус виубси МяхIяммад 
ХIясанов. Сунела заманалис 
дебали багьудичевси, сер-
хурси, У.Буйнакъскийла, 
М.Дахадаевла, Ж.Къор къ масовла, 
узби ХIямид ва МяхIяммад 
ТIалхIятхъала марси гьалмагъ 
М.ХIясановли даргала газетала 
чум номерлис редактордеш 
дарибал дурусли белгили ахIен. 
Ил шайчирти баянти тарихли 
мяхIкамхIедарили сари. Амма 
ил къуллукъличив М.ХIясанов 
вахъхIи-декIар кали ахIен: лерти 
баянти хIясибли, 1922-23-ибти 
дусмазив ил Лавашала округла 
исполкомла председательли ва 
Дагъиста Наркомпросвещениела 
заместительли узусири. 30 дусла 
гIямруличив ил сагати гIямрула 
къаршикартазивад улхули сай.

МЯХIЯММАД ТIАЛХIЯТ

МяхIяммад ХIясановлис 
гIергъи, 1925 ибил дусла 
ахирличира-сера бикайчи, 
нушала газетала редакциялис 
бекIдеш дирусири МяхIяммад 
ТIал хIятли. Ил дуслизиб 
газетала редакторли ва цаза-
манализив партияла Дагъистанна 
обкомла сек ре тарьли узуси 
МяхIяммад ТIалхIятли хIямшиман 
Насрулагь Дау  довра хIурхъан 
Хизри Сулайбановра хIян чи-
личи битIикIули сай. Илини 
Насруллагьличи ре дак цияла 
хIянчи жигарчеббиахъес 
хъарбирули сай, Хиз ри биалли 
Донничибси Ростовлизи журна-
лис ту на ла къантIти курсани 
делчIахъес урхьули сай. 

НАСРУЛЛАГЬ ДАУДОВ

Насрулагь Даудовли 
редакциялизиб бузахъес 
даргала бегIлара пагьмучебти, 
багьудичебти вакилти жибарили, 
газетала даража багьесли 
ахъбиахъуб. Сагати ва эркинти 
гIямруличила къиянна халкьла 
хьулани, умутуни ва пикруми 
гьаладирхьуси газета ил 
манзиллизиб халкьла 
гьарли-марси манкъуш 
бетаур. 3

Салимат ГIялиева

Даршлим шел дус гьалаб дурабул хъес-
кабиибсири ну шала газета, суненира 
даргала миллатла культурала ва рухIла 

давла бархIиличи-бархIи чебирцIахъуси. Лебтанилра 

ба луливан, газета мез мяхIкамдирнила, илди гьа-
ладяхI дашахънила бекIлидиубти хьулчназибад ца 
саби.  Республикала жамигIятла-политикала га зета 
сабливан, илини дарганталацунра ахIи, дагъис тан-
ланталара гIямрула лерилра шалуби си пат дирутири, 
газета бучIантази аргъбаибти масъул та чила, сагати 
хабуртачила, дубурлантала сар хиб де шу начила 
балахъули.

Ил сунела тарихла манзиллизиб газетали мез 
мяхIкамдирнила шайчибси сунела мурад ахъли би-
хули калун или чIумали бурес рирус. СенахIенну саби 
акIубси бархIиличибад газетала маргь бягIубирули 
редакциялизиб бузули калун даргала пагьмучебти 
журналистуни, поэтуни-писательти: ГIяхIмадхан Абу-
Бакар, Ильяс ХIусейнов, Сулайбан Рабаданов, Гъа зи-
мя хIяммад Юсупов, Ражаб Адамадзиев ва гIуррара 
бахъал цархIилти машгьурти дарганти. ХIера, саби 
декIар-декIарти лугъатунала вакилти биалра, илдас 
мез гьаладяхI дашахънила ва мяхIкамдирнила тIа-
ла буни детерхахъес имканбакIиб. Набра илдазибад 
ца цабехIтачил рузес кьадарбиуб. Чис гьанбиркусири 
машгьурти писательти-поэтуначил, журналистуначил 
гьар бархIи къаршириркес, илдачил ихтилатрикIес 
рирус или. Амма кьисматли дила бузери илдачил 
цIацIали бархбасахъун.

Ну хIянчила ракIибси замана ГъазимяхIяммад Жаб-
рагIилович редакторли узусири. Ил дебали малхIямси, 
уркIи гьаргси, сунела санигIят дигахъуси, гьарилли-
чи чеветаибси адам сайри. Ил мурталра хIялалси 
хIянчилизи ахъили, газетализиб хатIа хIебиахъес даим 
чекайзурли вири. Нуша жагьил специалистунас ил 
дудешгъунара вири, гьарил нушала зугIяла гьунчиби-
кахъес кумекбируси, гьар секIайзир нуша гIердурцуси. 

Нуни балуливан, лебилра хIянчизартас Гъази мя-
хIяммад ЖабрагIиловичли дахъал гIяхIдешуни дариб-
ти сари: дигалли бузерилизиб гIеббурцули, дигалли 
хъали-цIала масъултазиб, дигалли уркIила гьав ахъ-
бурцули. Илала чихъти устадешла халати дуклумала 
удир нуша, хаслира – жагьил хIянчизарти, чIумаси 
къалализир дузутиван кабилзи, илцадра ил гьарилли-
чи чеветаибси, уркIи изуси бекI редактор сайри.  

Сунела бунагь-хатIаличивад Аллагь чевверхаб, 
ил дебали гIяхIси адам ва дарган девла пергер уста 
вири. Чум дус ардукьялра, иличила шалати гьанби-
куни уркIилизир даимлис кавлан. Иличил дарх ну-
шаб насихIятуни дурули, бузерилизир гIердурцира 
Запир Харбиловли, МяхIяммад Рабадановли, Ра-
жаб Адамадзиевли, ГIябдулкьадир МяхIяммадовли, 
ГIиса ТIагьировли, Шамхал Шамхаловли, гьанна-
ра нушачил рарх рузуси ПатIимат Кьурбановани. 

Баркалла биаб илдас нуша журналистла бузерила 
дигIяндешуначи бурсидарнилис. Дила халаси игъбар 
сабри илдигъунти бархкьябани дигиличил алавруц-
ни ва икьалабирни.  

Илдала халаси бузерила сабухъ саби гьанна 
нушачира баибси. ХIера, ишбархIира редакция-
ла хIянчизартани, жумягIли гьачам газета балкьа-

рахъули, даргала шимала аслу-мина, 
гIядатуни сипатдирули, мез гьаладяхI 
дашахънилизи белгиси пай кабирхьу-
ли саби.

Буралли, газетала БархIи сабливан 
кабизахъурси августла 9 – нушала газе-
тала бекI редакторли узули калунси, гIур 
«Дагъистан» Этномедиахолдингла ру-
ководитель ветаурси, ва бусягIятла за-
мана ДР-ла печатьла ва багьахънибала 
шайчибси Агентстволис бекIдеш диру-
си Юсупов Арсен ГъазимяхIяммадович 
акIубси БархIира саби. 

Арсен ГъазимяхIяммадовичли 
хIябцIали дусличибра имцIали хIянчи 

барили сай журналистикала кьялилизиб. ГIяхIцад 
дусмазиб илини халати устадешличил дарган мез-
ли дурабулхъуси жамигIятла-политикала «Замана» 
газеталис бекIдеш дирутири, илала кьадри-кьимат 
республикализирцунра ахIи, улкала даражаличира 
адикахъили. Дагъистан Республикала СМИ-бала 
Ассоциацияла председатель, РФ-ла ЖамигIятла 
палатализибси регионна СМИ-бала бузери дурус-

биркахъуси советла член, ДР-ла культурала урибси 
хIянчизар А.Юсуповли гьуни чебиахъуси замана 
газетали улкала декIар-декIарти конкурсуначир жи-
гарла бутIакьяндеш дариб, лебил Россияла «Прес-
сала мургьила фонд» бикIуси конкурслизир цаибти 
мерани дуциб. Гьарли-марли, конкурсла эксперту-

нани даргантас ил гьарли-марли дурхъаси гIяхIялли 
бетаурси газета сунела бучIантас дебали пайда-
ласи биъниличила бурулри. Гьайгьайрагу, улкала 
лугIилашал дахъал СМИ-бала ургаб даргала газета 
гIяхIтигъунти изданиебала къяйлизи кабатни дар-
гантасцунра ахIи, арагIебли Дагъистайсра чихъси 
кьимат беднилизи халбарес вирар.

ИшхIелла технологияби гьаладяхI дашуси, сай-
тани ва социальный сетаначи хаслира имцIали пи-
кри бяхIчииуси замана газетаби мяхIкамдарес, илди 
миллатлис культурала хазнали калахъес дебали къи-
янси ва мягIничебси хIянчи саби. Амма ил шайчибра 
Арсен ГъазимяхIяммадовичли асарчебси тяхIяр бал-
буциб: лерилра миллатла изданиеби цаси, уржибси 
кабизлизи цаладяхъиб ва «Дагъистан» бикIуси Этно-
медиахолдинг акIахъуб. Илала бузерила хьулчилиби-
убси, бекIлибиубси бетуцра республикала миллатла 
мезани мяхIкамдирниличи ва гьаладяхI дашахъни-
личи бяхIчиаибси саби. «Печатьла изданиеби мур-
талра дузар. Гьаларван хIедузар, амма илди кавлан. 
Нушаб Интернетлизир дузесра чебиркур. Лерилра 
майдунти ва соцсетани пайдаладирес, вегIла изда-
ниеби калахъес хIяжатли сари. Чинаб хIербирули 
биалра, миллатунала вакилтани, нушала сайтлизи 
бухIнабухъи, чула мезаначил дурадулхъути сагати 
хабурти дучIес, передачабачи хIербикIес имканти 
алкIахъес гIягIниси саби. Илди лерилра секIал гьун-
чидикахъес хIяжатти сари. Гьарил редакциялис мини-
холдинг бетаэс чебиркур», — бурибсири А.Юсуповли 
журналистуначилси ихтилатлизиб. 

Этномедиахолдинглис бекIдеш дируси замана 
Арсен Юсуповли сагати сиптаби, проектуни дузеса-
иб, чулара кумекличил миллатла СМИ-бала журна-
листунала ургабси даражала алапа ахъбуцес, изда-
ниебала сайтаназир дигести дарсдешуни кадикахъес 
имканбакIахъибти. Сунени бекIдеш дируси кабизла 
сабухъчебси ва асарчебси хIянчи чебаили, республи-
кала руководстволи Арсен ГъазимяхIяммадовичличи 
ДР-ла печатьла ва багьахънибала шайчибси Агент-
ствола руководительла къуллукъуни хъардариб. Бу-
ралли, гьар-чинаралра багалати сагадешуни акIахъес 
къайгъичевси ил ишбархIира гIяхIти хIясилти 
чедиахъули узули сай, адамти гьар бархIилати 
гIямрулизиб бяхIигути масъулти арзахъес икьалаби-

рули, илди гIеббурцули.    
Газетала юбилейличил бархбасахъи, нушала 

бархкьяби ва газета бучIанти мубаракбирулра. Дар-
гантала анкъила гIяхIси гIяхIялван абицIули, нешла 
мез гьаладяхI дашахъули, гьатIира даршани дусми 
калаби, ахIерси газета! 

Мурталра чеахъбикIаби, 
ахIерси газета!

«ХIу дарган рухI 
хIердиран сабри…»

РЕДАКЦИЯЛА КЪУШУМЛИЗИР ДЕТУРХУТИ ГЬУНИБАЪНИБАЗИР ДР-ЛА ХАЛКЬЛА СОБРАНИЕЛА ДЕПУТАТ ШАМИЛ ГIЯМАРОВЛИРА ЖИГАРЛА БУТIАКЬЯНДЕШ ДИРУ 

ГАЗЕТА БАЛКЬАРАХЪУЛИ БУЗУТИ БУРХIНАЛА ЦАЛИЗИБ

Илала бузерила 
хьул чилибиубси, 
бекI либиубси бе-
туцра рес пуб ликала 
миллатла мезани 
мяхIкамдирниличи 
ва гьаладяхI да-
шахъ  ниличи бяхI-
чи аибси саби. 

Ил шайчиб мекелли халаси 
кьад ри лебри газетала бекI 
ре  дактортала, илаб бузути 
мух  биртала, шимала лугIи ла шал 
бахъал гIядатла сель кор  тала.

ДЕКIАР-ДЕКIАР ТИ 
ДУС  МА ЗИР
ИЛ ДА НИ БЕКIДЕШ  
ДИРУЛИ КАЛУН: 

ЧеблукIантала жавабкар-
си ва дебали чекабизурли би-
руси къиянси хIянчиличила 
бурули, машгьурси чевлукIан 

ва жузала пергер уста ГIурибла ши-
лизивадси ГъазимяхIяммадли 1915 
ибил дуслизиб М.Мавраевла басмаха-
нализиб гIярабла мезли дебали жага-
ли кабяхъибси «Тафсир ал-Кьуръан» 
(Кьуръайчила баянти) бикIуси халаси 
жузла ахирлизиб ишгъуна белкI леб: 
«Иш жуз жагали кабяхъес багьандан 
нуни дила лебилра пагьму пайдалаба-
рира. М.Мавраевла басмаханализив 
ну 12 дус узулра. Илди дусмазир дила 
ручкализир я шинкья хIедеръуб, я дила 
тIулбазиб ручка камхIебиуб».

ХIера, илкьяйдали чекайзурли 
1903-ибил дусличивад вехIихьили 

М.Мавраевла басмаханализив жузи 
жагали кадирхъес ибси кьасличил 
вамсниагарли узусири Хажалмахьили-
зивадси ГIябдулгIязизла МяхIяммадра.

Масала, 1917 ибил дуслис гьа-
лар даргала мезличил ка дяхъибти 34 
жуз лизирад ГIяб дулгIязизла МяхIям-
мадли жагати хатIличил делкIи хIя-
дурдарибтири 29 жуз; гIе ларти 5 жуз 
кадяхъибти сари УргIерила шилизивад-
си жузи ка дирхънила пергер ус та Мя-
хIяммадла урши Да вуд    хIяжини. Илди 
кIилилра чер делкIи басмаханализир 
ка дя хъесли хIядурдарибтири дар ган 
мезличилцун ахIен ну, гIя  раб ла, чечен-
тала ва цар хIил   ти мезаначил дел кIун ти 
жу зира. 

Илала дурабад, ГIяб дул гIязизла 
МяхIяммадли халаси хIянчи барибси-
ри гIярабла ва цархIилти мезаначирад 
дарган мезличи (цIудхъурла лугъатли-
чи) Востокла улкнала ва Дагъиста по-
этунала, гIялимтала произведениеби 
шурдатнила ва дурайънила, дарганта-
ла ургар тIинтIдирнила шайчиб. Дахъ-
ал сари илини шурдатурти произве-
дениеби. ГIябдулгIязизла МяхIяммад 
вебкIили сай 1941 ибил дуслизив. 

Дагъиста халкьла багьудила ва 
печатьла Комиссариатла печатьла от-
делли, илкьяйдали 1920-ибил дусли-
зиб акIахъубси Дагъиста па чалихъла 
жузала издательст воли (Даг госиздат) 
сари акIа  хъубти бурхIначирад дехI   ди-
хьили халаси хIя ракат ба рибсири га-
зетаби, журналти ва жузи кадирхънила 
къиянси ва дахъал шалубар хIянчи ду-
ра буркIнилизиб. Амма цаибти гунзра-
чибадал бехIбихьили илдас чебуркъуб-
сири дебали дахъал къияндешуначира 
бя хIя гес.

Илдигъунти къияндешуназирадли 
сари типографиялизир газетаби, жузи 
кадяхъес гIягIниси кагъар хIебиъни, 
типографиябазиб ва редакциябазиб 
бузести адамти камли биъни, типогра-
фиялизир машинабира шрифтра кам-
ли диъни…

1921 ибил дусла сентябрь баз-
личибад партияла Дагъиста обкомли 
районтала ва округунала партийный 
комитетуначи бархьибси кагъарли-
зиб ишкьяйда белкIи саби: «ДугIли 
харжбарес асубируси ахIен кIапIила 
гехIел бутIала цалра бутIа. Гьарил кагъ-
ар кIелра шайчибадли белкIи биэс 
гIягIнибиркур. БацIси мер ва дубани 
кахIелахъес чебиркур. Халаси мяхIкам-
дешличилцун ва гьар секIайчи уркIи 
изули дузухIелицун дирехIе нуша иш-
гъуна къияндешлизирад дурадухъес».

1921 ибил дусла февральла 12-ли-

чиб Кремльлизиб В.Ленинничил бета-
урси Д.Къор къмасовла, Тахо-Годила, 
М.Хиз роевла ва М.Ахундовла ихти-
латлизиб цархIилти ма съул тачил барх 
гьалабихьибси ри Дагъиста типогра-
фиялизир гIягIнити станокунира ка-
гъуртира дебали камли диъ ниличила. 
Ил ихтилатла гIергъи, В.Ленинна 
хъарбаркьли чил Дагъистайс дархьиб-
ти се кIул тачил дарх лертири литог ра-
фияла кIел машина ва ка гъур ти. Илди 
кIелра станок ка  дихьибтири Темир-
Хан-Шу ра   лизибси М.Мавраевла типо-
графиялизи. 

Партияла Дагъиста обкомла пре-
зидиумли 1921 ибил дуслизиб майла 
30-йчиб хIук му дурасиб: урус мез-
личил дурабулхъуси газетала ти раж 
1200-2000; туркла мезличилси газе-

тала — 1000; кIарахъалара къумукъу-
налара мезаначилти — 500-500; дар-
галара булугуналара мезаначилти 
– 300-300.

Даргала гIяжамличил ду ра-
булхъуси цаэсил газеталис «Дагъис-
танна мухтарият» (Дагъиста автоно-
мия) би кIу сири. Ил газетала 1921 ибил 

дуслизиб дурабухъунси номер саби 
нушачи баибси. «Шура дагъистан», 
«Дарккван» ибти умачил дурабулхъу-
лира калун. 1925-1927-ибти дусмазиб 
ил латынна хатIличил «Дарган» ибси 
уличил сабри дурайуси.

ГIергъити дусмазир даргала га-
зетала уми дарсдикIутири, илала 
тираж им цIа  бикIусири. КамбикIути 
анцIбукьунира дири. Ил дурабулхъни-
ла заманара барс би кIусири. Масала, 
1925 ибил дуслизиб даргала газета 
(«Дарган газат») 500 экземплярли-
чил жумягIли гьачам дурабулхъусири. 
1929 ибил дуслизиб биалли ил 1300 
экземплярличил жумягIли кIина дура-
булхъусири.

1925 ибил дусла ахирличи би-
кайчи даргала газетала редакция-
лис бекIдеш дирусири МяхIяммад 
ТIалхIятли. Газета гьарли-марли дубур-
лантала рухIласи давлали бетаурлири. 
Илини гIямрула ва яшавла шайчирти 

къияндешуни умутличил дяхIярахъес 
халкь цабирахъутири. Газетализиб бу-
зескабииб хIямшиман Насруллагь Да-
удов ва хIурхъан Хизри Сулайбанов. 

ГIур «Дарган» газетала редактор-
ла хIянчи хъардарибтири Хизри Су-
лайбановличи. Ил редакторли узуси 
манзиллизиб газеталис «Колхозла 
байрахъ» ибси у бихьиб. ГIур биалли 
«Дагъистанна правда» бикIусири. Ил-
гъуна у бе дибсири Дагъиста лерилра 
халкьанала газетабани «Да гестанская 
правда» газета лизир лерилра макьа-
лаби ка дирхъутирину. БягIубиуб дар-
ган мезли лукIантала авид ра. Пагьму-
чебти корреспондентуни сабри Хиз-
ри Сулайбанов бекIливиубли ХIяпиз 
Иб рагьимов, узби Сагид ва ГIя мар 
ГIябдуллаевхъали, Мя   хIям  мад Агъат-

таев, Запир ХIя  жиев, ХIясан БяхIяндов, 
Мя хIяммад Мя хIяммадов, Мя хIяммад 
ХIямидов, Шамил ХIя санов, ГIябидат 
ГIусбанова, Мя  хIяммад Агъаларханов, 
Мя хIям  мад Му саев.

Лавашаб дурабулхъусири 1931-
1937-ибти дусмазиб даргала газета. 
КIинайс Мя хIяч къалализиб дурабул-

хъес бехIбихьибсири. ГIур катурси 
Иб рагьим ИсмягIилович Бя хIям-
маевли 22 дус редакторла къуллукъу-
ни дузахъи. Ил дебали пагьмучевси 
пасихIси, уркIи гьаргси адамтачи 
дигили вицIибси дубурлан сайри 
ва коллективлис устадешли чил гьу-
ни чебиахъусири. Адам лис гIяхIдеш 
баресра гьу цIикIусири. Ил редактор 
виру хIели бахъал журналистунани га-
зетала кьадри-кьимат ахъ дуцибтири. 
Ил дигъунтала лугIилизибадтири ГIяй-
шат Мя  хIяммадова, Абакар Ибиев, 
Абакар ГIусманов, Запир ХIяжиев, 
ГIяб   дулкьагьир Мя  хIяев, Эмин Расу-
лов, ХIя сан ГIя лиев, ГIяхIмадхан Абу-
Бакар, Сулайбан Рабаданов, Мя хIям-
мадгIяли ХIя жиев, Сарат ГIялиева, 
ГIяб дусамад ТIал хIят, МяхIяммадрасул, 
ГIя мар ХIясанов, ГIиса Айгубов, Кьур-
бан ГIялиев, ХIясан Ра баданов, ГIиса 
ТIа гьи ров, Ильяс ХIясанов, Кьур бан-
хIя жи Амирбеков, Ражаб Ада мад  зиев, 

За пир Харбилов, Нур  бяхIяндхIяжи 
ГIяй саев, Мя  хIяммад Сурхаев, Ильяс 
ХIу  сейнов, ГIямар ГIяб дулжалилов, 
ХIяжи Закарьяев, Ибрагьим Байги-
шиев, ХIябиб Наврузов, Мя хIям мад-
хIяжи Ибрагьимов, ГIяб дуразакь Мур-
та загIялиев, Жамил МяхIяммадов, 
Га зим-Бег БяхIяндов, Амир Гъази, 
Мя   хIям мад Къубаев, ХIябиб Кьур-
банов, Башир ГIялиев, Амирбек Кьа-
ди бяхIяммаев, Амин ва Камил Чутуев-
хъали, ХIяжилагIяли ГIябдуллаев 
(су ратуни кайсанти), художникуни 
Мя хIяммад Юнусилау, Петр Рубцов, 
ГIямар ХIусейнов, МяхIяммад ХIя сан -
хIусейнов, Адабижат Мя хIя ммаева, 
МяхIяммадхIяжи Шихшабеков ва 
цархIилтира. Илдазибадли цацабехIти 
челябкьлализиб машгьурти писатель-
ти, поэтуни, гIялимти, культурала ва 
искусствола хIянчизарти бетаур. 

Журналистунала бузерилис халаси 
кумекли бетарути саби верстальщик, 
выпускающий, корректор, машинист-
каби. Ил шайчиб бахъхIи гIиб ратчебли 
бузули калун Мя хIяммад Гу гаев, Шагьа-
бут дин Закиев, ПатIимат ГIисаева, 
ПатIимат Ха лимбекова, ПатIимат Ра-
мазанова, Хамис Зулпукьа рова, Жу мягI 
БяхIяммаева, Сакинат ШяхIбанова, Ру-
кьият Бя хIям мадова, рузби Па тIимат 
МяхIяммадова ва Ру кьият СягIидова, 
Рукьият ХIя жиева, Марин Сулайбано-
ва, Ха дижат ГIялиева, Умуриза ГIяб-
дусаламова, Калимат ГIяхI ма дова, Гул-
барият Арслангереева. 

Газетала редакциялизиб дусми ар-
дашуцад цабехI арбашули, цархIилти 
илдала мераначиб бузес башулри. 
Гьайгьай, редактортира барсбикIулри. 
И.БяхIяммадовлис гIергъи редакция-
ла жагаси авидлис бекIдеш дарахъес 
Дагъистайзивцунра ахIи, лебилра ул-
кализив ва дурала улкназивра варх-
ли машгьурси писатель ГIяхIмадхан 
Абу-Бакарличи хъарбарибсири. 
ГIур филологияла гIилмуртала док-
тор, ДГУ-ла профессор ГIябдуллагь 
Вя хIидов редакторла къуллукъли-
чи калтули сай. Редак торла дебали 
жаваблати къул лукъуни хъардариб 
партийный хIянчизар МяхIяммад 
Мя  хIяммадовличира. 1993 ибил дус-
личивад «Замана»-ла бекI редактор-
ли журналист, пи сатель, тилмаж, дра-
матург Гъа зимяхIяммад Юсупов узес 
ве хIихьиб. Илини илди къуллукъуни 
2012 ибил дусличи бикайчи дузахъи. 
ИлхIейчирад 2023 ибил дусличи би-
кайчи «Замана» газеталис бекIдеш 
дариб Арсен Юсуповли, суненира га-

зета гьалабяхI арбукес халаси къайгъи 
дакIубарибси. 2023 ибил дусличирад 
2025 ибил дусличи бикайчи даргала 
газеталис гьуни чебиахъусири Сали-
мат ГIялиевани. Илис гIергъи, дус бекI 
редакторла хIянчи бузахъули калун 
ГIябдуряхIман ИсмягIилов.  

БусягIятла замана республикала 
дарган мезличил дурабулхъуси га-
зетала бекI редакторла къуллукъуни 
замана лис дузахъули сай Рабадан Бя-
хIям  ма довли. 

Дебали сабухъчебси ва давла-
чебси саби даргала газетали ахъибси 
гьуни. Илини сунела тарих бехI би-
хьиб 300-ла тиражличил. Иш бархIи 
биалли ил бегIлара дигуси гIя хIялван, 
гьарли-марси гьалмагъван, духуси 
на сихIятчиван, мал хIямси мас ли гIят-
чиван, гIякьлу-дагьрила гIи низ ван, 
адаб-хIяяла хъарихъван дар ган тачи 
абицIули саби. Гьунби гIяхI дираб хIед, 
нушала рухIла чирагъ!

Даршдуслихъличибра 
имцIали гьуни ахъибси

ХИЗРИ СУЛАЙБАНОВ
Баягъи 1925 ибил 

дуслизив, курсани 

делчIи гIергъи, Хизри Сулайбанов 
«Дарган» газетала редактор 
ветаур. Илини бекIдеш дируси 
заманала бухIнаб газетала у кIина 
барсбариб: «Колхозла байрахъ» 
ва «Дагъистанна правда». 
ГIергъиси у шуцIали ибти дусмазиб 
бедибсири. Илди дусмазиб 
миллатла мезличил дурадулхъути 
Дагъистан Республикала  лерилра 
газетабани «Дагъистанна правда» 
тикрарбирусири.Илди дусмазиб 
багьарбиуб тилмажунала халаси 
кьукья. Илдани шурдатурти 
урусла ва советская литературала 
классикунала гIяхIцад 
произведениеби дарган мезличил 
зайдухъахъун.

1931-37-ибти дусмазиб 
газета Лавашаб дурабулхъусири. 
Илди дусмазив Х.Сулайбанов 
Дагъгизлизиври узуси. «Дарган» 
МяхIячкъалализиб дурайэсли 
барибхIели, Х. Сулайбанов сагадан 
илала редактор варибсири.

ИБРАГЬИМ БЯХIЯММАЕВ

Хизри Сулайбановлис гIергъи 
22 дусцадхIи редакторла къиянси 
ва жавабкарси хIянчи къелгIеб-
би кули калун бахълис гIяхIдеш 
барибси, хIурмат ха ласи Ибрагьим 
БяхIяммаев. Илини газеталис бекI -
деш дируси замана  журналистла 
пагьмула ле рил ра сихIруличи 
гIеббаиб ГIяйшат МяхIяммадова, 
Аба кар Ибиев, Абакар ГIусманов, 
Запир ХIяжиев, ГIяб   дулкьагьир 
МяхIяев, ГIиса ТIагьиров, ХIясан 
Рабаданов, ХIябиб Наврузов, 
МяхIяммадхIяжи, ГIяхI мад  хан 
Абу-Бакар ва бахъал цархIилтира. 
Илдазибад ца  цабехIти 
челябкьлализиб машгьурти 
писательти, поэ туни, гIялимти, 
культурала ва искусствола хIян чи-
зарти бетаур.

ГIЯХIМАДХАН АБУБАКАР

И.БяхIяммаевлис гIергъи 
редакторла хIянчи дарес чевкъули 
сари Дагъиста машгьурси халкьла 
писатель ГIяхIмадхан Абу-Бакарлис 
(Абакаров) — советский писатель, 
публицист, сценарист, даргала 
цаибил профессиональный 
драматург, Дагъиста АССР-
ла халкьла писатель (1969) ва 
цархIилти умачи лайикьикибси 
пагьмучевси ва духуси адам 
вирусири.

Илини 1956 ибил дуслизиб 
М.Горькийла уличилси 
литературный институт таманаиб. 
Поэтла пагь гьаргбиуб 1954 ибил 
дуслизиб дурабухъунси назмуртала 
«ГIянручI» жузлизиб, ва 1955 
ибил дуслизиб белкIунси 
«КьутIкьуси бурала» 
поэмализиб.

1995 ИБИЛ ДУСЛА МАРТ БАЗ

«ЗАМАНА» ГАЗЕТАЛА КОЛЛЕКТИВ 1995 ИБИЛ ДУСЛИЗИБ

П.Маллаева, 
ДР-ЛА КУЛЬТУРАЛА РУРИБСИ 
ХIЯНЧИЗАР

…Ургуба жага-
барили бирар гьар 
журала духълумани, 
илдачир дакIибти 
вавнани, бицIили 
бирар нигIматунани. 
Селичибалра жагаси 
ургубалаб — ил саби 
анкIила луги,--гIямрула хьулчи, Адам Идбагли бегI 
гьалар дегIунти анкIила кьукьри дуили кьалли!

АнкIила лугиличил мешудуцесли сари нешла 
мезра, адам дунъяличи дакIувиубхIели дегI гьалар 
далути дугьби нешла мезла сархIели. Нешла мезли-
чил дурабулхъухIейчирад 105 дус дикибси ва дар-
гантала шими-махьурбази биуси газетала кьадрира, 
дила пикрили, нушала гIямрулизир лерти цархIилти 
анцIбукьуни хIясибли чихъли, чебяхIли чебиэс 
гIягIнили саби, сенахIенну илини халкьличи, дар-
гантачи лебхули саби се лебли биалра гIямрулизиб 
гIяхIсира, жагасира, гьабкьясира.

Илгъуна кьиматли иргъахъуси ахIен биалра, ма-
сала, радиола, телевидениела, жузала, журналтала, 
театрла кьадри газеталайчиб камси саби ибси, ургу-
балаб бакIибси гьарил сабухъла кьадри халаси сабли 
хьалли, анкIила лугналайчи, чузибадра кьацI бирути, 
— абикахъес дирехIев, гьатIи!

Даршлим шел дус — халаси манзил саби, илди 
дусмазир диубти гIяхIтира вайтира анцIбукьунала 
бикьрили бетаурси республикала даргала газеталис 
гьаннала гIергъира гIямрулизиб «ГIяхIси сягIят биаб!» 
— или дикIес чебси саби нушачиб.

…Республикала даргала газетала редакциялизир 
ну рузес рехIрихьибсири 1982 ибил дуслизир. ИтхIели 
илис «Ленинна байрахъ» бикIусири ва редакцияли-
зиб «Собкор» бикIуси къуллукъ бири — «Собственный 
корреспондент». Илдани чула районнизиб хIербирули, 
газетализи белкIани дурхьес бирутири, редак-
цияли хъарбарибси план хIясибли. Нуни белкIани 
хIядурдирутири Ахъушала ва Лавашала районтазирад.

Дила уркIилизиб халаси разидеш калунси 
саби дарганти-ургаб бегIлара хIурматла, пагьму-
чебти, къугъати адамдешличил гIямру деркIибтала 
лугIилизибадти хIябал гIяхIгъабзани бекIдеш дируси 
къушумлизир 21 дус рузес имканбакIниличи. Илди 
сабри ГIяхIмадхан Абу-Бакар, ГIябдуллагь ВяхIидов 
ва ГъазимяхIяммад Юсупов, хIяб нурли шалабараб 
чула,  жявли арбякьун гIямрулизибад!

ХIябалра илдазивад газетала редакторла къул-
лукъличив имцIали узули калунси ГъазимяхIяммад 
Юсупов сайри. Ил газетала бекI редакторла къул-
лукъличи вакIибсири къиянси 1993 ибил дусла ахир-
лизив. Улкала бухIнаб бархибдеш сабри, учительтала, 
цархIилти хIянчизартала бузрадли алапа, пенсия лу-
гули ахIенри, дурхIнас кабизахъурси пособие ца дус 
хIегили кавлулри.

 «Замана» газетала редакциялизиб биалли баз-
ла бухIнаб кIина, цалра бархIи кьанхIебиахъубли, 
5-ибил ва 20-ибил бурхIназиб алапа лугусири.Бири 
гIяхIси гонорарра. Наб гьанбиркули бирар къиянти 
90 ибти дусмазиб дурхIни гушхIебиахъубли бихIес ну 
бажардихIериркаси  «Замана» газетала редакцияли-
зиб хIянчи хIебиубси биалри или.    

Республикала дарган мезла газета 80 дус биъни-
ла хIурматлис хIянчизартас гIяхIти савгъатуни, чумал 
адамлис, илдала лугIилизир набра «ДР-ла культурала 
урибси хIянчизар» ибси у гибсири, сунечиблира ала-
па 20 процентла имцIабиубси.

ИтхIели редактор ГъазимяхIяммад сайри, ва суне-
ни цархIилтас барибси гIяхIдеш даимкабиубли, сай 
агарвиубли гIергъира сунела садакьа буртIули лебси-
ван билзули бирар!

Гьанбиркур редакциялизиб бузути цархIилтира 
гIяхIти адамти:Запир Харбилов, ГIиса ТIагьиров, 
Ильяс ХIусейнов, корректор, ХIямшимала шилизи-
радси Калимат ГIяхIмадова, Бутрила шилизибадти 
кIел рузи — ПатIимат ва Рукьият, — илди машинистка-
би сабри, бунагь-хатIа урдуцаб чула!

…Цабалгунси къушум леб «Замана» газетала ре-
дакциялизиб ишбархIира — редакторла къуллукъуни 
дузахъуси жагьил адам Рабадан БяхIяммадовлис ва 
илала бекIдешлиуб бузути пагьмучебти рурсбас – Са-
лимат ГIялиевас, ПатIимат Кьурбановас, Муъминат 
Хаттаевас, Наида Гъуруевас, ПатIимат Сулайбановас, 
Калимат ГIябдуллаевас, къантIли буралли, лебтасал-
ра диаб гIяхIси арадешра, хIянчилизир сархибдешу-
нира, илар рузухIели дилаван гьарилла уркIилизиб 
разидешра биаб!

ДекIарли чумал дев дурес дигулра ХIяжимурад Ра-
жабовлис, — нуни имцIаливан дучIути илала белкIани 
сари. Бархьли бурасли, мурул адамли белкIунси белчIес 
имцIали дигахъис, сенахIенну мурул адамла белкIлизир 
имцIати, дахъал гъай хIедирар. Шагьарла духIнарти 
далагарти анцIбукьуначилара лукIули вирар илини. 
ГIяхIбилзули саби сунела пикри бурухIели кьяркьти, 
чурхти дугьби пайдалахIедарили, хIякимтачибси гIяйиб 
кагибти, хIялимти гъайличил, урус викIуливан, «в дели-
катной форме» иргъахъули лукIни.

ГъазимяхIяммадли собкортачи хъарбирули вири: 
«ХIушани алавчарти гIямрулизирти нукьсандешуна-
чила лукIеная, амма децIхIегесли, гьимхIебукIесли, 
газеталичи къаршидеш хIебуцесли хIякимтачибси 
гIяйиб бурес баленая!» Дила пикрили, илкьяйда 
лукIули сай ХIяжимурад, ва гIурра дахъал делкIахъес 
Кьудратла ВегIли сунес ахъри бедаб!

…Даршлим шел  дус биуб даргала газета, не-
шла мезла байрахъчи, бархьдешлис, хIялалдешлис 
къуллукъчи, миллатла пагьмуртас далайчи. Газета 
хIядурбирутазибад гьариллис диаб дахъал дусмала 
ара-сагъти гIямру, ургубалар лугниван берхъаб чула 
насабра!

Ургубалар лугниван, 
берхъаби хIу, 
«Замана»!

«Замана» газеталис — 105 дус

«Даргала рурсби» 
(1958) — илала 
лебил дунъяличиб 
машгьурбиубси повесть 

саби викIес вирар, сабира урусла, 
францияла, англияла, немецунала, 
испанияла ва польшала мезаначи 
шурбатурси.

Гьаннара халаси хIурмат 
леб илини делкIунти «Гумайла 
духури» (1967), «ЧIакала пукьалаб 
берхIи» (1976) бикIути жузала. 
Илди библиотекабазир ишхIелира 
иштяхIличил дучIули дирар.

Даргазиб халаси хIурмат сар-
хибси ГIяхIмадхан декIар-де-
кIарти шабагъатуначи лайикьи-
кибси адамра сайри. Ил  ди-ургар 
дурес чев къар: Бузерила ХIунтIена 
Бай рахъ ла орден, халкьанала 
Гьал магъдешла орден, «ХIур мат-
ла лишан» орден, рес пуб ликала 
Сулайбан Стальс кийла уличилси 
литературала шай чибси премия 
ва дахъал цар хIилтира.Ил пергер 
адамли гIяхI цад дусми дедиб 
«Замана» га зе талисра.

ГIЯБДУЛЛАГЬ ВЯХIИДОВ

ГIябдуллагь МяхIяммадович 
ВяхIидов — даргала писатель, 
филологияла гIилмуртала 
доктор, профессор, писатель, 
литературовед, критик, РФ-
ла писательтала Союзла член, 
гIялим, чебяхIси, хасси багьудила 
хIурматла хIянчизар сайри. 

ГI.ВяхIидов дахъал жузала 
автор сай: «По пути традиций 
и поиска», «Становление и 
развитие даргинской поэзии», 
«Ахъанайтачи», «Зрячая душа» ва 
цархIилтира.

ГI.Батирайла уличилси 
премияла лауреат сайри. ДАССР-ла 
Верховный Советла Президиумла 
ХIурматла Грамоталичира 
лайикьикибсири.  

  1964 - 1968-дусмазив  
учительла ва школала директорла 
хIянчи бузахъулира калун.

СССР-ла АН-ла Дагъистанна 
филиалла гIилмула хIянчизарла, 
Дагъиста жузала издательствола 
дирек торла, «Ленинна 
байрахъ» республикала 
газетала редакторла, Дагъиста 
КПСС-ла обкомла отделла 
заведующийла, проректорла, 
Россияла халкьанала ва Кавказла 
литературабала кафедрала 
заведующийла, ДГУ-ла Дагъиста 
халкьанала ли те ра турала ка-
федрала профессорла хIян чурби 
дузахъули калун.

ГI.М.ВяхIи дов        дарш  личирра 
имцIали гIил      мула хIян чурбала ав  -
тор сай, илди-ур гар  18 мо ног ра-
фия ра лер.

МЯХIЯММАД МЯХIЯММАДОВ

«Замана» газеталис бекIдеш 
дирули калун Сергокъалала 
районнизивадси МяхIяммад 
МяхIяммадовлира. Бузерила 
сунечи хасти къел датур ил 
партийный хIянчизарли. Хасти 
  хIял-тIабигIятла адам сай ил. 
Гьарил хIярпличи чекайзурли 
узуси, бузерила дисциплина 
хIебулъули дигахъуси, 
хIянчизартала яшав-бекIахъудила 
шуртIри къулайдарес чула 
имкантачи мешуси 
хIяракатра бируси 
редакторли вири ил. 

Нушала корр.

Нушала редакциялизир гьа-
ман дявила хасси балбуцла 
бутIакьянчибачил гьуни-

баъ ниби детурхули дирар. ГIяхIладли 
гьаб бикIути дарган уршбира декIар-
де кIарти районтала вакилтили уб-
бул хъан. Амма чидил районна вакил 
виалра, илди дарган мез ли (чула лу-
гъатли биалра) гъай би кIес бални ди-
геси анцIбукьли уб булхъули бирар. 
Чеал  кIуси наслулис илдани дявила гьу -
нар тачилцунра ахIи, дурхъати неш ла 
мез далнила ва рухIла давла мяхI кам ли 
бихIнила шайчибра гIибратли бе та рули 
саби. Иличи пах ру хIе ба рес ра хIейрар.

Нуни гьалабра сунечила бурибси 
Сер гокъалала районна Миглакьасима-
хьилизивадси СВО-ла бутIакьянчи, 
лейтенант ИштIалбяхIяммаев МяхIям-
мад ГIябдулкьадировичра ил шайчив 
цаибси мисалли ветаур. Иличилси 
гьунибаънили нушала лебталалра 
уркIбачи халаси асар барни багьан-
дан, иличила газета бучIантази гьачам-
гьатIи гьанбушесра дигиаур.

Нушаб, редакцияла хIянчизартас, 
дебали гIяхIбизурсири МяхIяммад 
умули чула лугъатла мезли гъайкайкI-
ни. Буралли, ихтилатлизир илини ца-
хIябал сарри урус мезла дев гъудурда-
рибти, илхIелира – терминти, сарира 
дарган мезличил дарсдарес хIейрути. 

Лебтасалра челукьуси масъала 
сабливан, нушани гьарил гьу ни баъ -
нибачир, дигалли СВО-ла бутIа кьян -
чибачилти, дигалли гIялимти-му гIял-
лимтачилти гьунибаънибачир бегI 
гьалабси яргализиб нешла мез руркъ-
нила, далнила ва мяхIкамдирнила 
масъала ахъбурцули дирехIе. Ил ба-
гьандан, иш яргализибра, МяхIяммад 
ИштIалбяхIяммаевлизира дявила хас-
си балбуц бетурхути мер-мусаличир 
илис нешла мез селис-биалра хIяжат-
дикибал-ахIенал багьес дигули ахъи-
ра. Илини уркIилизи атIести дугьби 
дурибхIели, разидешлис ахир аги. 
«Нушани СВО-ла мер-мусаличир дя-

вила хъарбаркьуни тамандирухIели, 
душмайчила баянти цаладирхъухIели, 
декIар-декIарти кьукьназиб дарганти 
лебли биалри, илдачил бархбасуни 
кадизахъурли, гъайдикIутири. Нуша  
урус мезли гъайхIедикIули, нешла 
мезли баянти дурнилизиб халаси ку-
мек бетарулри: илдазибад Украинала 
миллатчибани биалли, селра иргъули 
ахIенри», — иб гIяхIгъабзани.

Жагьил адам виалра, М.ИштIал-
бяхIяммаевли халаветаибси адамли-
ван гIямрула хIял-хIякьикьат далулри. 
Илкьяйда биъни белгибиуб иличилси 
ихтилатлизиб.

Дявила хасси балбуц бехIбихьиб-
хIели, нушала улкализиб адамти 
гIяскур тазиб къуллукъбирахъес жи-
бирнила (мобилизация) хIяракат бехI-
бихьибсири. Ил хIяракатла дазур-
базив, МяхIяммадра СВО бетурхуси 
мер-мусаличи ваиб. Ил кIина вяхъиб, 
гьаланачи кункли, кьяшлизивад, гIур 
биалли, декIли. Ургъанни буруливан, 
гьужум бетерхурси мерличивад сай 
дурасес, Бурденкола уличилси Мо-
сквализибси госпитальлизи ваахъес 
бархкьябани дебали халаси кумек 
барилри. БусягIятла замана илини, 
арадешлизир нукьсандешуни лерни 
багьандан, Каспийсклизибси дявила 

частьлизиб бузери даимбирулри. 
Ихтилатла дазурбазиб, нушани 

багьурра илис гьатIира операцияби 
дарес хIяжатли биъниличила. Амма ил 
сагадан дявила хасси балбуц бетурхуси 
мерличи чарухъес хьуликIулри. ХIера, 
илдигъунти, алкIу-алкIукад хIи ли зи 
гъабзадеш гъудурдиубти, Ва тIай чи ди-
гичебти, асил уршби саби нушала.

Командир сайливан, дявила хас-
си балбуцлизир детурхути лерилра 
аги-кьяйдаличила бурухIели, МяхIям-
мадли нушази аргъахъиб сунечил барх 
бургъути – урус виаб, цархIил миллат-
ла виаб – лебилра уржили, узбиван 
вяшбикIниличила. Дявила къуллукъуни 
тамандирухIели, гъаб задеш дакIударни 

багьандан, М.Иш тIалбяхIяммаев чум-
ра шабагъатличира лайикьикили сай: 
Жуковла ва Суворовла умачилти ме-
дальтачи, «Минаби уркасни багьандан» 
бикIуси медаль ва цархIилтира.

МяхIяммадла гъай хIясибли, дяви-
ла ибкьти аги-кьяйда ва къияндешу-
ни ахъес багаладирулри, уркIила гьав 
ахъбурцулри улкала декIар-декIарти 
мераначирад дашути кумекуни (гу-
манитарный), илдачил дарх школала 
бучIантала кагъурти. 

МяхIяммад ва иличил бархти ле-
билра бургъанти ишхIелла манзилла 
игитуни саби, чулира чеалкIуси наслу-
лис шаласи челябкьла, кьисмат лукIути. 
Арали калабая! 

СВОЛА БУТIАКЬЯНЧИБАЧИЛТИ  ГЬУНИБАЪНИБИ

                                                                                                                                                                            

БахъбикIаб илдигъунти 
гIяхIгъубзни!

МяхIяммад Тахсурманов, 
РФ-ЛА ЖУРНАЛИСТУНАЛА СОЮЗЛА ЧЛЕН

Ну дарган мезла 
газетализи лукIес 
вехIихьибсира ДГУ-

ла урусла-дагъиста мезанала 
факультетлизив учIухIелил, 
1956 ибил дусличивадал.

ИлхIели газетала у «Кол-
хозла байрахъ» сабри. Илала 
бекI редактор сайри Ибра-
гьим БяхIяммаев. Ил дебали 
пагь мучевси, уркIи гьаргси, 
адамтачи дигичевси, сагали 
лукIес бехIбихьибти би ал-
ли, гIеббуцес гьалакси, пер-
гер адам вири. Ил леб тасалра 
гIяхIдешуни дирес къайгъи-
лизивра вири. Мурталра 
лукIантази мал хIям ли гъайикIи, 
илдас гьарра шай чибад кумек-
бири.  Дила ма кьалаби делчIи, 
илини ну итхIели гапварира, 
уркIи чевварира, гьатIира лу-
кIа хъес, редакциялизи вашахъ-
ес маслигIятбариб. Студент ли 
сай си набзи илини итхIели 
ба галати гIякьлумира наси хIя-
тунира дурибтири, ил ди нуни 
гьаннара хъум хIер тур ли лерал.

ИтхIели Дагъиста халкь-
ла поэт МяхIяммад ХIямидов 
культурала отделла заве-
дующий вири. Илинира ну 
лукIахъес гъирачевварира.

ИлхIели редакциялизив 
узули вири Сулайбан Рабада-
новра. Илини набзи лукIнила 
жагадешличила баянбариб, 
устадеш секьяйдали ахъдуцес 
гIягIнилилра буриб. 

Университетлизир детаур-
ти анцI бу кьу начила, дура дер-
кIибти дал ду цуначила лу кIес 
вехIихьира ну. Спортла абза-
начила, поэтуни-писа тель-
тачилти гьунибаънибачила, 
с о   вещаниеби-кон фе рен ция-
ба  чила, «шу ла» кьиматуначи л 
бу чIути студентуначила дила 
макьалаби газетализир ду-

радулхъескадииб. Дила илгъу на 
хIянчиличи Ибрагьим Бя   хIям-
маевра МяхIяммад ХIя   мидовра 
дебали разили бири. Илдани 
ну цархIил жу   рала белкIани 
дирахъесра гьуцIварира. «Ил 
шайчиб къиян      булхъалли, ну-
шанира хIед кумек бирехIе», — 
бикIу ти   ри илди.

ЛукIнила хIекьлизиб 
ца иш гъуна анцIбукьра 
бетаурси ри.

Нура дила гьалмагъунира 
Оскарла уличилси кьакьалаб-
си столоваялизир кьацIли ду-
кулри. Нуша дарган мезли их-
ти латдикIулри. Ца адам нушачи 
гъа миубли, «ХIуша студентуни 
сар раяв?» или хьарбаиб.

— Сарра, — дикIулра нуша.
— ХIуша-ургав МяхIяммад 

Тахсурманов леву?
— Ну сайра – Тахсурманов, 

— ира нуни.
— ХIебиалли, дила гьарби-

зур. Наб Сулайбан бикIар. Дар-
гала поэт Сулайбан Рабаданов 
сайра, «Колхозла байрахъ»-
лизив узусира. МяхIяммад, 
нуни хIела макьала белчIунра, 

ка бяхъес хIядурбарира. Деба-
ли гIяхIси макьала сабри, бухI-
на  буцра мягIничебсири. БелчI-
ни ла тяхIяр-кьяйдара къулай-
лири, — гапварира ну Сулайбай. 
— ЛукIен, лукIен! ХIезивад 
гIяхI си мухбир ветарар. 

— ГIяжаибли гапварири 
кьалли хIу! – бикIар дила юл-
дашунира.

Университет таманбарили, 
директорли, мугIяллимли, РО-
НО-ла методический ка би нетла 
заведующийли узухIелира газе-
тализи лукI нила бетуц даимба-
ри ра. ЛукIесвяхIира хабурта ни, 
назмуртани, поэмабани. Ахир-
ра-ахир жузира дуракайэс ве-
хIи хьира. ИшбархIилис нуни 
гьарли-марли дабзаби 6 жуз 
дел кIира. Ил, гьайгьайрагу, газе-
тала редакцияла хIянчизартала 
ХIЯСИЛ саби. Дила лукIнила да-

ра жара илдани ахъбиахъуб. Су-
лайбай столоваялизир дурибти 
гъай мардиуб.

1965 ибил дусличивад 
иш  бар хIи личи бикайчи ну 
рес  публикала жа мигIятла-по-
ли  тикала «Колхозла байрахъ, 
«Да гъиста правда», гьанна 
«Замана», Лавашала  «Сага-
си гьуникад» газетабази ва 
«Гьал  магъдеш», «Дагъис-
та хьунул адам» журналтази 
къяб бердни агарли лу кIул ра. 
КъантI ли буралли, ил ди наб 
му  гIял лимтили, на сихIят чи би-
ли детаур. Илдани ну дирхала-
личил, кьяшмачи чIумали тIаш-
кайзахъурра, чяртла дякьли чи-
вад хан гьунчи дураира. 

«Замана» даргала халкь-
ла гьарли-марси газета са би, 
са бира лукIнила кьяйдур ти 

руркънила, мез мяхI кам дир-
ни ла, рухIла давла гIеб бурц-
нила урунжли бетаурси. Ил 
халкьла къакъбяхъ, хъарихъ, 
ужагъ, анкъи саби.

«Замана» газетала кьад-
ри-кьимат даргантас мекел-
ли халатира сари. 105 дусла 
духIнар газетали дарган тази 
культурализир, медицинали-
зир, бел чIудилизир, спортли-
зир, гIил  му-тех ни ка лизир ва 
цар хIилти кьялубазир кадир-
кути анцIбукьуначила бала-
хъу ли, умут черти гунзрачил 
гьала бяхI башули саби.

Илди лерилра къиянти, 
ам ма хIурматла хIянчи ди ру-
ли, бамсриагарли гъирали чил 
бу зули саби редакция ла хIян-
чи зарти. Газета хIя дур би рути 
ил дала нушани адаб-хIяя, ла -
мус-хатир, къияндешунас му-

тIиг IхIебикIни, бархьдешличи 
че кабизни, мурхьти устадеш, 
са нигIятлис мардеш, гъайла 
устадеш чедиулра. ХIя лалдиаб 
чус! Азир баркалла! Шан-
дайчибра чIумаси арадеш ла, 
зурхIябла рангли ухуси талихI-
ра, бугаси пагьмура, гьарбизу-
ни ра, бузерилизир чедибдешу-
нира, духъянти, берхIила нур-
ван ухути гIямрура дулгулра 
хIу шаб, ахIерти «Замана» газе-
тала хIянчизарти!

Наб саби дебали дигахъу-
си ва ахIерси «Замана» газета 
70 дус къулбасбирулра, 70 дус 
варх узулра. Иличилси дила 
бархбасра дусличи-дус уржиб-
сили бетарули саби. Дила 
лукIнила устадешра, мезла 
кьяйдурти далнира, багьудира, 
делкIунти макьалабира пикри-
лизи касили, ну Россияла жур-
налистунала Союзла члендеш-
лизи кьабулварира. 

«Замана» газета чуйнара 
къияндешуначилра бяхIягиб, 
амма ил мукIурхIебакIиб, ле-
рилра далагардешуни умут-
деш личил ахъиб, бекI ахъбуци-
ли, гьалабяхI башес даимбиуб. 
«Замана» газетали хъям  чибачи, 
рушбатчибачи, хъулк  начи, мез-
лукьябачи сунела ур кIе цIи-
агарси къиза бяхI чи аи ли саби. 
Буралли, газе тали дебали ха-
ласи хIянчи би рули саби дар-
ган мез дав ла  чер дикIахъули, 
ил дала хIур мат ахъбурцули. 
Культура мяхI кам бирнила, хала 
бегI  та ла гIядатуни хъум хIер-
тахъ ни ла, миллатунала цадеш 
чIу маби кIахънила, даршудеш 
кабилзахънила шайчирра ила-
ла къайгъни дахъал сари. Газе-
тали Дагъистайзир кадиркути 
анцIбукьуначил, сагадешуначил 
адамти тянишбирули саби. 

«Замана» газета гьарил 
дарганна хъулиб биэс гIягI-
ниси саби. Буралли, дарган 
адамлис ил кьацIра, шинра, 
гIям рула кьибламара саби.

Дила мугIяллим ва насихIятчи

ГIяшура Кьурбанова, 
БУЗЕРИЛА ВЕТЕРАН

Ишдуслизиб «Замана» газетали сунела юбилей 
дурабуркIниличила багьурхIели, иличилти дила бегI 
гьалати тянишдеш гьандикиб. Илди дила школала 
гIямрула дусми сарри. ИлхIели нуни балусирира мурт-
биалра газетала коллективличил гьалмагъриркнили-
чила? Илдигъунти пикруми бекIлизилра хIедакIиб.

Дахадаевла районна Кьункьила шилизибси шко-
лализир ручIухIели, дила пикрили, 5-ибил яра 6-ибил 
класслизир сарри, 1965 ибил дуслизиб нуни бегI гьалаб 
«Леннина байрахъ» бикIуси газета някълизи касибсири 
(дудешли кабухибси), ва илхIейчирад ил баткахIеира. Ил 
газетализибад сабри нуни багьурси МяхIячкъалализиб 
«Дубурлан рурсбас хасбарибси интернат» лебнили-
чила, илкьяйдали – III-ибил интернационала уличилси 
фабрикала гьалабси шагьарла санигIятлашалси техни-
ческое 8-ибил училищеличилара (ГПТУ №8).

9-ибил класс тамаили, ну «Дубурлан рурсбас 
хасбарибси интернатлизиб» белчIуди даимбарес 
шагьарлизи ракIира. Сепайда, кьанриубра. Гьанна 
нуша-ургав мицIирли агарси, ЧебяхIси ВатIа дергъ-
ла бутIакьянчи, дудешла узини дила документуни 
ГПТУ-лизи дедили дуилри, чIянкIи душанна санигIят 
касахъес. Илар ручIухIелира нуни газеталичила хъу-
муртуси ахIенри. Директорли республикала лерилра 
газетаби къулбасдирутири ва хIунтIена гIямзилар 
илди мяхIкамли дихIутири. Нуша рурсбани биалли, 
илди дучIутири. Училище хъараахъурли, чIянкIи ду-
шанни рузес рехIрихьибхIели, нуни къулбасдирес-
кариира республикала лерилра газетаби-журналти, 
ил баркьуди тикрарбарахъес дарган рурсбазира 
маслигIятбирусири. Илкьяйдали нуни районна «Шила 
гIямру» газетара къулбасбирусири. 

Бузерилизир гIяхIцад сархибдешуни диахъни ба-
гьандан, цархIилти насихIятчибачил дарх нуша теле-
видениелизи, радиолизи жидирутири. Илар сарри ну 
бегI гьалар Ф.ГIялиевачил ва нушала республикала 
машгьурти бахъалгъунти адамтачил тянишриубси-
ра. Набчила цаибси макьала багьарбиубсири «Даге-
станская правда»-лизиб. Ил кабяхъибсири журналист 
Ю.Ваниковли. Ну бузерилизир гьаркьянали ретаурси 
дарган рурси риъниличила багьурхIели, цархIилти жур-
налистунира ихтилат дураберкIес башули бири. ХIера, 
илхIейчирад чумра макьала дурадухъун газетабазир. 

Дусличи-дус газетализир дурадулхъути макьала-
би дучIули, хIердирули, багьла-багьлали нура лукIес 
рехIрихьира, белчIунси белкIла черкад дила пикруми 
дурули. Илкьяйдали бархIиличи-бархIи дила газета-
личилти юлдашдеш дебадикIули сари. Илаб бузути 
хIянчизартачил рархра ну гьалмагърикира. Нуни ункъ-
ли балути Запир Харбилов, МяхIяммад Рабаданов, 
Ражаб Адамадзиев, ГIиса ТIагьиров гьанна мицIирли 
агара. Чула бунагь-хатIа уркадуц, дебали пагьмучебти 
журналистуни бири. ИшбархIира газетализиб бузути 
ПатIимат Кьурбанова, Муъминат Хаттаева, ПатIимат Ка-
зимова, Салимат ГIялиева ва цархIилтира хIянчизарти 
нуни ункъли балас, редакциялизи гьарракIибхIели, ил-
дачил ихтилатрикIес иштяхIдулхъан. ГIяхIси коллектив 
хIечи хIурматличил дугьабилзухIели, хIела пикрумачи 
лехIирхъухIели, иличибра дунъяличиб гIур кьиматласи 
секIал агархIеливан кабилзан.

1990-ибти дусмачибад газетали сунела у барсбариб, 
гьанна ил «Замана» саби. Гьайгьайрагу, газеталичила 
лерилра лукIасли, илала бяхIяназиб мер хIебиур. Амма 
иличила нуни гIяхIси ахIи, селра вайси белкIес хIерирус. 
Устадеш лерти журналистунани балкьарахъуси, даргала 
рухIли бетаурси газета цархIилтанира гIеббурцули, мур-
талра гьалабяхI башули дигулра! Уржибси коллективлис 
биалли, халаси баркалла багьахъес дигулра мурталра 
дяхI шалали гьунибиънилис. ХIушаб бузерилизир гьар-
бизуни, пагьмулашалти сархибдешуни, арадеш, хъулиб 
баракат, даршути гIямру дулгулра! 

ХIушачил 
тянишриъниличи 
разилира!

                                                                     

СВО-ЛА БУТIАКЬЯНЧИ М.ИШТIАЛБЯХIЯММАЕВЛИ СУНЕЛА ДЯВИЛА ГЬУНИЛИЧИЛА БУРУЛИ

«Пагьмула  авлахъ-
личиб зурхIябван 
парчбикIулри»

Даршлим шел дусла гьуни
Гьунартачил ахъири,
Бархьдешла байрахъ хIуни
Даим ахъли бихулри.

Даргазиб, Дагъистайзиб
Уриван хIу ухулри,
Пагьмула авлахъличиб
ЗурхIябван парчбикIулри.

Даргала дурхъал миллат
Гьар мерлаб ахъбиахъес,
Сабригу гъазализиб 
ХIурма-кьимат калахъес.

Берхъаби хIу, «Замана»,
Даргантани бучIули,
Гьарил пергер замана 
Пахрумани бирцIули.

МяхIяммад Сулайбанов, 
ДГПУ-ЛА ДАГЪИСТА ФИЛОЛОГИЯЛА ФАКУЛЬТЕТЛА 
4-ИБИЛ КУРСЛА СТУДЕНТ, ЖАГЬСИ ПОЭТ, АХЪУША

«Замана» га зе та гьа рил дарган 
адам лис кьацI ра, шинра, гIям рула 
кьиб ла мара саби.

«Замана» газеталис — 105 дус

Лебтанилра балуливан, 
шагьарлизиб хIянчи баргес, 
хаслира вегIла уркIилис ди-
гуси, гьамадси ахIен. Уни-

верситетлизибси белчIуди хъараахъ-
урли гIергъи ну аспирантурализиб 
белчIуди даимбирули, шагьарлизир 
рузули калунсири. Сегъуна-биалра 
хIянчи баргес дебали къияннири, 
амма дила игъбарлис, балу-бирхутала 
кумекличил чумилра хIянчи даргиб-
тири… Амма чинар рузули кали ри-
аслира, дила мерличир ахIенсиван 
кабилзусири, уркIила-рухIлашалси 
паргъатдешлигIир умцIусири. Чуй-
нара-сера набзи «Замана» газетализи 
рукьяхъес маслигIятбарибхIели, нуни 
илдала гъай чеасибти ахIенри. Писа-
тельти, поэтуни, гьарли-марти девла 
устни бузуси мерличир секьяйдали ру-
зес рирусира? Илгъуна баркьуди дила 
шайзибад лайикьагарсилизи халбирул-
ри. Чумал дус дикили гIергъи, ахирра 
ну дила гIямрулизир кIинайс белкIра 
бухили, «Замана» газетала редакция-
лизи гьарракIира, илаб хIянчизарти 
хIяжатли биъниличила аргъибхIели. 

Гьайгьайрагу, дебали тамашариуб-
сири илаб бузути адамти-ургарти гьал-
магъдешла бархбасуначи. Наб итхIели 
разидешли бицIибси, ахъси гьавли-
чилси, умутчебси, декIарси дунъя-
лизи рухIнаахъибсиван бизурсири. 
Лебилра хIянчизарти ванали, шалати 
дяхIличил гьунибаибтири. 

«Замана» газетала бекI редак-
торла заместительла къуллукъличив 
вируси Арсен ГъазимяхIяммадович 
Юсуповли сунела кабинетлизир кьа-
булрарили, наб хIянчила мер акIахъес 
чесибсири. Белгибарибси заманали-
чир ну хIянчила кьабулрарибсири. 
Гьарли-марли, ну итхIели хIянчила 
тяп байрамличиван рашусири. Илаб 
бузути хIянчизарти марлира, лебилра 
разидешла анкъилизи цалабикибтигъ-
унтири. Гьар бархIи нушаб лебтасалра 
байрам сабри, сенахIенну редакция 
разидешла гьавли бицIили бирусири 
цацабехIти уркIи-хIял разити адамта-
ла гIяхIдешличибли. 

ХIейгеси биалра, бахъ жявли 
гIямрулизибад шалгIеббухъун, чула 
бунагь-хатIа урдуцарти газетала бекI 
редакторли вирули калунси писатель 
ГъазимяхIяммад ЖабрагIилович, пагь-
мучебти журналистуни, поэтуни мур-
талра ахъси гьавличилти МяхIяммад 
Рабаданов, МяхIяммадмухтар Мур-
туза гIялиев, пагьмучевси тилмаж За-
пир Харбилов, ГIиса ТIагьиров, ГIяб-
дулкьагьир МяхIяев, машинисткаби 
— Раисат Гереева, Зугьра Рабазанова… 
Илдала ва илдачил барх бузули калун-
ти цархIилти хIянчизартала даргантала 
рухIла давла гьалабяхI башахънилизи 
кабихьибси пай мекелли халаси саби. 

БусягIятра дарган мез гьа ла дяхI 
дашахънилизи ва илди мяхI кам дир-
нилизи халаси пай кабирхьули бузу-
ли саби пагьмучебти журналистуни, 
поэтуни: ПатIимат Кьурбанова, Муъ-
минат Хаттаева, ХIяжимурад Ражабов, 
бекI редакторли рирули калунси, га-
зетала хIянчи ункъли балуси ва жи-
гарчерли сунечи хъарти хъарбаркьуни 
тамандируси Салимат ГIялиева, газе-

тала жавабла секретарь чебетаахъи-
ли хIянчи бируси ПатIимат Казимова, 
гьарил хIярпличи чекабизурли газета 
бучIути, дарган мезла лукIнила тяхIяр-
кьяйда чебяхIси даражаличир далути 
корректорти Раисат МуртузагIялиева, 
ПатIимат ГIялиева, пагьмучебти журна-
листуни Наида Гъуруева, Руслан Ража-
бов, ПатIимат Мирзаева, ПатIимат Ша-
хова… дебали дигеси саби газетализиб 
жагьилти лукIантира бузули лебни.

ГIяхIцад дусмазив газетала бекI 
редакторли узули калунсири пагь-
мучевси писатель ГъазимяхIяммад 
ЖабрагIилович Юсупов. Ил, суне-

ла бунагь-хатIа уркадуц, дебали 
тIалабкарси, гьарил девличи че-
кайзурси, хIялалли узуси, вархьси 
адам вирусири. ХIярхIли белкIунси 

макьала, яра назму бетерхахъес, га-
зетализиб дуракаэс вируси ахIенри 
ГъазимяхIяммад ЖабрагIиловичли 
кьа булхIебарили, сенахIенну «Зама-
на» газета чебяхIси даражала, бухIна-
буц лашал мягIначебси издание сабри. 
Газетала бяхIяназир дурадулхъути 
макьалабазир гьарил лукIанна имкан-
ти чедиутири. Кьакьалабад бакIибти, 
яра  чузиб лукIес пагьму агарти адам-
ти илаб бузес бирути ахIенри. Гъази-
мя хIяммад ЖабрагIилович цар хIилти 
милла ту ни-ургавра лебтанилра де-
бали пасихIчевси, имцIати гъай, я 
гIягIниагарти баркь-бац агарси адам-
ван валусири.   

Ишаб гьанбушес лайикьли саби ну 
рузуси замана газетала бекI редактор-
ли вируси Арсен ГъазимяхIяммадович 
Юсуповличила. Ил гьарли-марси ду-
бурлан, сунела гъай бихIуси, кайзурси 
гъабза виъни чуйнара марбиубсири. 
«Замана»-ла бекI редакторла къул-
лукъличив узуси замана илини суне-
ла хIерудилиубти, газетализиб бузути 
хIянчизартачил, журналистуначил 
уркIи гьаргли, лебталалра пикри-хIер 
хIисаблизи кайсули, ихтилатикIусири.

 Адамлис гIяхIдеш бирни чула чеб-
лализи халбирути адамти иш дунъяли-
чиб илцад-декIар бахъал хIебиалра, 
лебли буили саби. Ил анцIбукьлира 
уркIилис дебали халаси разидеш 
бихули бирар. Илдигъунти адамти 
нуша-ургаб хIербирни багьандан бур-
гар ЧевяхIсини дунъяличи уркIецIи-
ряхIмула нурани дурхьутира. Илдала 
ламус-хIяяли цархIил адамлис дир-
галабухъеси баркьуди кьабулбиру-
си ахIен. АлкIукад илди ЧевяхIсини 
умути уркIи-хIялла бегIтили, алав-
тас багалатили алкIахъули саби. 
Илдигъунтазивадси сай Арсен 
ГъазимяхIяммадовичра. Ил бекI ре-
дакторли вирухIели, «Замана» газета-
ла хIянчизарти мурталра илала чебе-
таибси хIерудилиуб бирутири. Цалра 

хIянчизарли гьачамалра сегъуна-
биалра масъалаличила багьурси 
ахIенри, Арсен ГъазимяхIяммадовичла 
кункси някъличил лерилра илди ирзни 
багьандан. Рахли илдигъунти масъулти 
акIаллира нушани бекI редакторличи 
къакъбяхъес дирниличила дирхала-
чебли балусири. Илдигъунти адамти 
вегIла гIямрулизиб къаршибикнили 
дебали уркIичеввирулри ва гьав ахъ-
бурцули саби. 

Дебали чекайзурси организатор ва 
бузери къелгIеббикан сайливан, илини 
хIянчизартала бамсрии хъуси замана 
булан пайдаличил бер кIахъес кумекби-

русири. Арсен ГъазимяхIяммадовичли 
гьаман нуша, газетала хIянчизарти дарх 
цаладяхъили, Дагъиста жагати мер-муса 
чедаахъес, архIябачи дикутири. Арсен 

ГъазимяхIяммадовичла бекIдешлиурти 
редакцияла хIянчизартала гIямру рази-
ти ва хIулкIути сарри. ЦархIилти редак-
циябани заманаличир алапаби касес 
хIебирухIели, даргантала газетала редак-
цияли кадизахъурти бурхIназир, замана-
личир илди кайсутири. 

Бамсри хIебалули узни багьандан 
А.Гъ.Юсупов хIукуматла шайзивад 
дахъал шабагъатуначи лайикьикиб. 
Ил Дагъистан Республикала СМИ-бала 
Ассоциацияла председатель, РФ-ла 
ЖамигIятла палатализибси регионна 
СМИ-бала бузери дурусбиркахъуси 
советла член,  Дагъистан Республика-
ла культурала урибси хIянчизар сай. 
Арсен ГъазимяхIяммадовичли бекI 
редакторла къуллукъ бузахъуси зама-
на «Замана» газетали улкала декIар-
декIарти конкурсуначир бутIакьяндеш 
дарибтири, лебил Россияла «Прессала 
мургьила фонд» бикIуси конкурсли-
чиб цаибил мер буцибсири. СМИ-
бала-ургаб даргала газета бегIлара 
гIяхIтигъунти изданиебала къяйлизи 
кабатурсири. Руководительла бузе-
рилис ил дебали чихъси кьимат саби, 
суненира дарганти-ургабцун ахIенну, 
арагIебли Дагъистайзибра газетала 
кьадри-кьимат ахъдурцуси. Нешла мез 
мяхIкамдирнилизи кабихьибси халаси 
пайлизи халбарес вирар А.Гъ.Юсупов-
ли печатьла изданиеби лерилра соц-
сетаназир машгьурдарес, цархIилван 
буралли, илди пайдаладарили, мил-
латла мезаначил дурадулхъути сурса-
туни дягIударнила шайчибси бузери-
ра. Илди пайдаладарниличил нешла 
мезла изданиеби мяхIкамдарес вирни 
чебаиб илини. СенахIенну иличибли 
сегъуна-дигара мерличибад адам-
тани бухIнабухъи, нешла мезличил 
дурадулхъути хабурти, макьалаби 
делчIес имканбикахъули саби. Гьанна 
телеграм-каналти, газетала сайтани, 
сагати хабуртала сурсатуни миллатла 
мезаначирра жигарчерли дузахъули 

сари. Лерилра илди сагадешуни Ар-
сен ГъазимяхIяммадовичла бузерила 
асарлиур акIубти сари.  

Гьала хили секIал балуси ва пик-
ридируси адам сайливан, А.Юсуповли 
Дагъиста миллатла лерилра газетаби 
цаладяхъили, «Дагъистан» Этномедиа-
холдинг бикIуси газетаби-журналтала 
цалабяхъ акIахъуб.  Иличибли нушала 
руководительлис миллатла газетаби-
журналтазиб бузути хIянчизартала, 
журналистунала алапаби ахъдарес, 
гонорарти имцIадарес имканбакIиб. 
Илала дурабадра, гьарил хIянчизарли 
бузерила гьар кварталлизир пре-

миябира кайсес бехIбихьиб. Ил-
гъуна гIяхIдешличилара хъумартес 
асухIебирар, сенахIенну гьанналаув 
чилра журналистуначила илкьяйдали 

уркIи изули пикриухъунси ахIенри.
 Дагъиста Правительстволи Арсен 

ГъазимяхIяммадовичла сархибдешу-
ни ва черяхIти хIясилти хIисаблизи 
касили, ДР-ла багьахънибала ва пе-
чатьла Агентствола руководительла 
жавабкарси къуллукъличи  катурсири. 
ИшхIелла манзиллизир гьар бархIи 
гьаладяхI дашути лугIурбалашалти 
технологиябачил ца ганзличил, чисал-
ра ва селисалра гIелахIевхъи вашес 
гьамадси ахIен, амма нушани, илала 
хIерудилиурти хIянчизартани чебиу-
ливан, ил сунела хъарбаркьуначил 
чебяхIси даражаличив бажардиирку-
сири. Арсен ГъазимяхIяммадович ДР-
ла багьахънибала ва печатьла Агент-
ствола руководительла къуллукъличи 
катурси цаибти бурхIначирадал ил 
кабизлизир гIяхIла шайчирти дарсде-
шуни акIахъубтири. БегI гьалаб илини 
Дагъиста журналистуни бузуси Юрт 
ва  жузала издательство мерладиубси 
ванза алавбарили, къапу кадатурли, 
чебаэси куцличи бикахъиб. Илис гьа-
лар ил вегI агарси мерличи мешубир-
кулри, ила чихъали-дигара – мицIираг 
(хури) диаб, я чинабалра агарти адам-
ти биаб, сегъуналра гьалабиз агарли 
къунзкабикIутири. 

БекIлибиубсиъуналичила бурал-
ли, Арсен ГъазимяхIяммадовичли 
гьар бархIи журналистунала гIям ру-
ла ва бузерила шуртIри гIяхI ду хъа-
хъести тяхIурти акIахъуб – илдала 
алапала кьадар ахъбарниличил барх, 
са нигIятлашалти устадеш чеахъ ди-
кIа хъести шуртIрира акIа хъуб. Илала 
хIерудилиуб бузути арагIебли жур-
налистунала коллективтани, декIар-
декIарти газетабала хIянчизартани 
балусири, сецад сагати пикруми, про-
ектуни дехIдуцес кьасани лертирил Ар-
сен ГъазимяхIяммадовичла. Гьар бархIи 
гьалавяхI вашес, жигарчевли ва бамсри 
хIебалули узес балуси адамлис сунела 
устадешла проектуни детерхахъни 
бекIлибиубси шартI саби. Дахъал дус-
мазив журналистикала кьялилизив 
узни багьандан, иларти масъултира 
чичир-дигара гIяхIил далуси сай илини. 

ХIейгеси биалра, Дагъиста БекI 
варсиубли гIергъи правительствола 
духIнарра дарсдешуни акIахъуб ва ил-
дала лугIилизиб ДР-ла багьахънибала 
ва печатьла Агентствора убкасили, 
лугIурбала шайчибси Министерствола 
хъархIердешлизи бедиб. Нушаб леб-
тасалра, ил дебали хIейгибизурсири. 
МягIначебдеш ва бухIнабуц хIясибли 
печатьла ва багьахънибалашалси 
Агентство лугIурбалашалси Минис-
терстволичиб биштIаси ахIен, амма 
аргъес къиянбулхъули саби, сен или-
чил бархбяхъибсил… Ашкарливан, ле-
рилра секIал лугIурбачи шурдалтуси 
ишхIелла манзиллизир печатьла ва 
багьахънибалашалти сурсатуначира 
илгъуна кьисмат хIерли бургар, чили 
бала… 

Сен-биалра, чучила гIяхIтицун 
гьанбикуни калахъунти, «Замана» газе-
тализиб бузули калунти хIянчизартас, 
газета балкьарахънилизи гьар бархIи 
чула пай кабирхьули бузутас, иличил 
бархбасунти лебтасалра иш байрам-
ла бархIилизиб къаркъагъуна чIумаси 
арадеш, умуси, гьарзаси, чихъси закли-
ур эркинти, даршути ва вавалидяхъиб-
ти гIямру дулгулра! ХIушачирад лерил-
ра вайти ибти анцIбукьуни гьарахъли 
калаб ва шалати, гIяхIдешунани, ба-
ракатли дицIибти манзилтани гIямру 
дицIаб! «Замана» газета биалли зама-
нала цалра манзиллис гIелахIебухъи, 
гьар бархIи гьалабяхIцун башаб!

ГIяхIтицун гьанбикуни 
калахъес бажардибикиб

ДЕКIАР-ДЕКIАР ТИ 
ДУС  МА ЗИР 
ИЛ ДА НИ БЕКIДЕШ  
ДИРУЛИ КАЛУН: 

ГЪАЗИМЯХIЯММАД 
ЮСУПОВ

ГъазимяхIям мад 
 Жабра гIи ло вич Юсупов 

1941 ибил дусла июльла 15-ли-
чив Лавашала  районна ЦIудхъурла 
шилизив акIубси сай.  Илини Дагъ-
иста  пачалихъла  университетла 
 филологияла факультет  таманаиб. 
Гъ.Юсупов  «Ленинна  байрахъ» 
 газетализиб  корреспондентла, 
 Дагучпедгизла   редакторла, дар-
ган  мезли  дурабулхъуси «Ла-
чин»  журналла  редакторла, 
 Дагъиста  белчIудила-педагогикала 
 издательствола редакцияла 
 заведующийла хIянчурбачив узули 
калунсири.

Ил бучIантас т янишсири 1967 
ибил  дусличивад  «Ленинна бай-
рахъ» г азетализи, «Гьалмагъ-
деш» альманахлизи  кадяхъибти 
белкIаназивад. 1974 ибил  дуслизиб 
 Дагъиста  жузала  издательстволи 
 дураибси  илала «ГIяйиблабирули 
ахIенра»  хабуртала жуз бучIантас 
белчIес  им канбакIиб. ГIур  прозала 
«ХIердикIехIе, хIер…»,  «Бу цIар си 
бархIи»,  «Чер ди кIибти» ва 
цархIилти жузира  дурадухъун. 
М.Лермонтовла «Нушала 
 манзилла игит», А.Гайдарла «Шко-
ла»,  Г.-Х. Андерсенна «ДяхIила из-
даг», Л.Астридла «ВиштIаган ва 
 хъалчличив хIерируси Карлсон» ва 
 бахъал цархIилти  автортала жузи 
илини дарган мезличи шурдатурти-
ри. Ил ГIямарла  Батирайла уличил-
си музыкала ва драмала  Даргала 
театрли  кабихьибси ва ишбархIира 
хIербикIутани иштяхIличил кьа-
булбируси «ХIердикIе, хIер…» 
 спектакльла  авторра сай.

Ил 1986 ибил дусличивад СССР-
ла писательтала Союзла член, 1970-
ибил дусличивад СССР-ла журнали-
стунала Союзла член сайри.

Гъ.Юсупов ДР-ла  культурала 
урибси хIянчизар сай. Ил Гьал-
магъдешла  орденничил, ДР-ла Гос-
советла ХIурматла Грамоталичил 
 шабагъатлаварибси сай…. 

Илини «Замана»  газеталис 
1993 ибил дусличирад 2012 ибил 
дусличи бикайчиси манзиллизир 
бекIдеш дариб.

АРСЕН  ЮСУПОВ 
Арсен Юсупов акIубси сай 

1976 ибил дусла августла 9-личив.

Илини 1999 ибил дусличивад 
2023 ибил дусличи бикайчи 
«Замана» газетализиб хIянчи 
бариб: 1999 ибил дусличивад 
2012 ибил дусличи бикайчи бекI 
редакторла заместительли узули 
калун, 2012 ибил дусличивад 
2023 ибил дусличи бикайчи – бекI 
редакторли.

ДР-ла СМИ-бала Ассоциацияла 
председатель, РФ-ла ЖамигIятла 
палатализибси регионна СМИ-бала 
бузери дурусбиркахъуси советла 
член А.Юсуповли гьуни чебиахъуси 
«Замана» газетали улкала декIар-
декIарти конкурсуначир жигарла 
бутIакьяндеш дариб, лебил 
Россияла «Прессала мургьила 
фонд» бикIуси конкурслизир 
цаибти мерани дуциб.

Арсен Юсупов сабухъчебси 
бузери пачалихълира чихъли 
кьиматлабариб. Илала лер ДР-
ла Правительствла ХIурматла 
Грамота (2016 ибил дус), 
РФ-ла бархбасунала ва 
дахъал коммуникациябала 
Министерствола 
ХIурматла Грамота (2016 
ибил дус), 

ГIяйша Кьурбанова, 
САГАСИ КЪАЯКЕНТЛА УРГА ДАРАЖАЛА ШКО-
ЛАЛА  ДАРГАН МЕЗЛА УЧИТЕЛЬНИЦА

Нуша, дарганти, де-
кIар-декIарти лу гъа  тунала 
вакилти, ур жахъути дар-
гала литературный мез-
личил га зетаби-журналти 
ду ра  дулхъни, илди мез 
театр лизир, радио-те-
левидениелизир, шко-
лаби-вузаназир руркъни – нуша, даргантала халаси 
игъбар саби. Илдала кумекличирли нушани нешла 
мез гьаладяхI дикес  дирулра. Сецад хIейгеси би-
алра, дарганти-ургаб саби чиди миллатла сабил, 
сегъунти мез чус хала бегIтани букьурли даахъилил 
хъумуртути даргантира къаршибиркули бирар. Урус 
мез гьамаддилзули, даргала литературный мезличи 
гIягIнидеш агара бикIутира камли ахIен. Челябкьла-
лизир илди мез дубкIар бикIутира балли леб. 

Амма дарганти-ургаб чула тухум-агьлуличи диги 
агарси, децIличи яра разидешличи музахIелхъуси, 
миллатла дезни-далуйтани уркIиличи асар хIебируси, 
гIядатуни хIедузахъуси дарган адам рахлира хIергар. 
Мез далниличибликIун адамти-ургаб балгундешра ва 
баришдешра имцIадикIахъули сари. Нешла мез дяр-
къес гIелумбилзути хIебиалри гьатIира гIяхIли бири.

Даргала литературный мез шагьарла ва шагьарла 
журала шимала, чузиб бахъал миллатунала адамти 
барх хIербирути ва дурхIнази дарган мез дагьахъес, 
даргантала рухIла давла калахъес халаси къайгъи 
бируси хIянчизарти саби «Замана» газетала редак-
цияла коллектив, сенахIенну адамти-ургар диаб, 
мицIираг-ургар диаб, нешанала чула дурхIначигъунти 
черяхIти, дазу-дубагарти диги дунъяличир агара, я 
диэс хIедирар.

МицIирагра,  жанивартира духълумира, вава-
кьарра чула «наслу» чучи мешусили бетаахъес азир 
журала тяхIяр даргили, жинс бетхIехъахъес гъа-
зализир сари. Ил бирни я жаниварти-мицIирагла, 
я духълуми-вава-кьарла  «мехIурдеш» ахIен — ил 
тIабигIятла хIяжатдеш саби, гIямру даимдарес ба-
гьандан чараагарси шартI саби.

ТIабигIятлизиб лебси чиди-биалра мицIираг, 
бухъалала жура бетахъни — цархIилти журабас за-
ралласили уббулхъули саби (Биологунани илдигъун-
ти сецад-дигара мисалти лерку). Дила пикрилира, 
тIабигIятли хIяжатли ахIенси селра дакIубирули ахIен. 
ГIягIнидеш хIебиалри, дакIухIедири дарган мезра.

 Миллат калахънилизиб, илала хасдеш даимбар-
нилизиб тяп нешлагъуна кьадри лебси саби мезлара, 
вегI-вегIла лугъатлара.

Ил мезли саби нуша, дарганти, ца кьамла наслу 
диъни кабилзахъуси. ХIебиалли мезла гIяхIдешли 
нуша тяп ца тухум-агьлуван цадиэс дирулра, дагь-
рилизир нушала кьамличи хасти адабла къиликъуни 
дургулра, илди мез мицIирли лерниличи разидирул-
ра.

«Мез — гьанна мицIирли агарти, хIербирули леб-
ти, гIур алкIути наслуби–ургабси бегIлара мицIирси 
ва зумаси бархбас саби», — викIусири урусла маш-
гьурси педагог К.Ушинский. ХIебиалли, мезла куме-
кличибли нушани нушала хала бегIтала жявхIелила 
гIямруличила, бусягIят лебси хIякьикьатличила, дар-
гантала челябкьлаличила дурусли багьес дирулра.

Сен гьатIи нуша, даргантани, нушала мезличила, 
лугъатуначила, нуша-дегIси жинсличила, кьамличила 
хъумуртуси? Сен дарган мез хIедяркъурли, урус мез-
личицун хъарахъили хIеркадирути? Чинар-дигара 
риас, нешла мез аргъибхIели, чарх батбулхъан, рухI-
ли зи ванадеш абицIур. Дарган далай аргъибхIели, 
гьав гIяхIбулхъан.

 Антиквариатуни (гьар-урла, саригъунти гIур агар-
ти ваяхI) даргес базриганти умцIули бирар. Нуша 
дарганти, мицIирли лерай, нушала мез хIедебкIахъес 
багьандан, нушала рухIла культура дегъхIели дяргIиб 
шинна урунжван парчбикIахъес багьандан халаси 
хIянчи бируси «Замана» газетала хIянчизартас уркIи-
уркIиларад баркалла рикIулра.

Вакилти мицIирли лебай, мез дебкIахъни, – дила 
пикрили, –  неш лайракIнигъуна саби.  

Гьарил неш дигуси дурхIяликIун илала хIурмат-
биру. ХъябшризурхIели ил тухтуртачи рику, сагъри-
ахъес къуллукъбиру, ахърибикIуцад мицIирли кала-
хъес къайгъибиру. Чараагарси бебкIали неш ар ру-
халли, илала у акIубси рурсилис бирхьу. Рурси ахIе-
кIалра, нешла дигили дицIибти дугьби, илала па сихI-
ти насихIятуни дурхIнази дуру.

 Нуша, даргантикIун (дарган мез дигахъутира илди 
мезличи хIяжатдеш агартира) дарган нешанани дар-
кьибтира, дяркъуртира, дагьриличи дикахъибтира. Ил 
багьандан сарра нуша илала хIурматбарес, ил разили, 
талихIчерли риахъес се-дигара барес хIядуртира. Неш ла 
мезлара нешлагъуна хIурматбирахъес масли гIят бируси 
«Замана» газетала гIуррара сархибдешуни имцIадиаб!  

  Дарган мезличил нуша, дарганти лебил дунъя-
ла литератураличил, культураличил, халкьанала та-
рихличил тянишдируси, гIилмула мурхьдешличила 
гъайбикIуси, дунъяла къакъличиб бетаруси гьарил 
секIайчила макьалаби кадирхъуси,    нешла мезли-
чил адаблати къиликъуни, мурталра дарганти-ургар 
черяхIдирути яхI-ламус, инсантачи ва мицIирагличи 
дакIудирути уркIецIи-ряхIму, саби агрилизиб биал-
ра, дарганта дакIудирути сахаватдеш, вегI акIубси-
мусаличи ва ВатIайчи диги-карцIи, узидеш-мардеш 
чедиахъути макьалаби кадирхъуси «Замана» газе-
тала бучIанти гIурра имцIабиубли дигулра. Илгъуна 
рухIла давлаличила хабурти дучIути дарганти, дила 
пикрили, рухIлашал давлачебли саби, хала бегIтала 
мез хIедалути адамти хIячмазибад бердибтачи ме-
шубиркули саби.  

 Ил багьандан «Замана» газета 105 дус бирни-
личил бархбасахъи, редакцияла лебилра хIянчизарти 
мубаракбирулра! Дургьаб хIушала хъалибаргуни, 
мурадличи бааб хIушала дурхIни, дурхIнала дурхIни, 
рухIла давла гьарил дарган адамла хъули биахъес ба-
гьандан арали датабая лерилра!

Адамтас дяхI шалали, гIяламлис уркIи гьаргли ка-
лаба талихIчерли! 

«Миллат мяхIкам-
бир нилизиб халаси 
кьадри леб»

Тарихла бикьрили бетаурси
Наида Гъуруева 

АхIерси газета муба рак-
би рули бурес дигулра, ну-
шала газетали асилси, дарш -

дусличибра имцIаси гьуни ахъили, ва 
хIе ра, гьанна 105 дусла бай рам дура-
бур кIули саби.

Илди дусми камти ахIен, сенахIенну 
газетала давлачебси тарих лебси саби. 
Ил къиянти дусмазиб акIахъубси биал-
ра, жигарли гьалабяхI башулри ит ман-
зилла бегIлара багьудичебти ва духути 

редактортала кумекличил, илдазибад 
цацабехIти гьанбуршис: МяхIяммад 
ХIясанов, МяхIяммад ТIалхIят, Хиз-
ри Сулайбанов, Насруллагь Даудов, 
Ибрагьим БяхIяммаев, ГIяхIмадхан 
Абу-Бакар, ГIябдуллагь ВяхIидов ва 
цархIилтира. Илдани саби-алав пагь-
мучебти лукIанти цахIнабирхъутири, 
газета ункъбикIахъес ва даража-
лизиб ахъбикIахъес багьандан. Ил 
дурабулхъуси цаибти дусмазибал 
гIяхIси тиражра буили саби, 500-ли-
чибра имцIали ва ил латин ва гIяжам  
белкIличил дурайули кали саби. 
1930–1931-ибти дусмазиб дарганта-
ла лугIи 130-140 азир сабхIели,  ар-
хивла баянти хIясибли газетала тираж 
5-6 азирличи абиркули ва жумягIли 
кIина дурабулхъули буили саби. ХIера, 
иличиблира багьесли саби ит ман-
зилла адамтала багьуди касес халаси 
къайгъи лебли биъни. Илди дусмазиб 
газетала чумал у дарсдиуб: «Дагъиста 
мухтарият», «Дарган», «Ленинна бай-
рахъ», «Замана» ва цархIилтира.

Ну Дагъиста пачалихъла уни-
верситетлизир ручIуси манзил, бегI 
гьалаб практика дураберкIес «Зама-
на» газетализи ракIибсири. ИтхIели 

бекI редакторли вируси Юсупов 
ГъазимяхIяммад ЖабрагIилович наб 
дяхI шалали гьуниваили, ну кьабулра-
рибсири ва дила белчIудила практика 
илаб гIяхIил бетерхур. Ну илар бурси-
риубсири газетализи макьалаби кар-
гьахъес. Школализир ручIули лералли 
дучIути произведениебала автор — 
бекI редактор илав дяхI-дяхIли чеэс 
биркни нуни халаси игъбарлизи хал-
бирусири. Дила дудешла жузала кьа-
силичир илала дахъал произведение-
би дирутири: «ЧердикIибти», «ГIяйиб 
хIебирис», «ВиштIаган ва хъалчличив 

хIерируси Карлсон» ва цархIилтира. 
Илини тилмажли узули дахъал цархIил 
автортала произведениеби дарган 
мезличи шурдатур. Иличила убла за-
манализив гъайкIес чебиркули саби, 
ЧевяхIсини Гьалжанализи хьурава-
рабну сай, амма илала адамдешла 
пергер къиликъуначила хIебурасли 
бархьли хIебирар. ГъазимяхIяммад 
ЖабрагIилович гьар шайчивад че-
ветаибсири: пасихIчевсири, бамсри 
хIебалули узи, халаси хIянчизартала 
кьукьялис бекIдеш дирес бажардиир-
ки ва илхIелира цалра адамла уркIи 
хIебамкьахъурли гIякьлу буресра ва 
насихIят буресра вархли. Гьаннала 
«Замана»-ли гьарли-марли замана-
личил барх ганзбикIули, илизирти ну-
шаб букьурли датурти бегIлара гIяхIти 
гIядатуни дузахъули, сунела бузери да-
имбарес нушала къайгъиличи разили 
ургар или гьанбиркули саби.

Дусми ардякьи гIергъи, ну газе-
тализи рузес ракIибхIели, бекI ре-
дакторли вирусири Юсупов Арсен 
ГъазимяхIяммадович. Илини уста-
дешчебти хIянчизартала кьукья цала-
бяхъиб ва уржахъиб. Сунела хIянчи 

гIяхIил балуси организатор сайри. 
Илала бекIдешлиуб газетала даража 
ахъбиуб ва чумал дус гьаб-гIергъили 
Россияла «Прессала мургьила фонд-
лизи» каберхур. Наб рузес кьадарбиуб 
пергер журналистуначил рарх, илда-
зирад дахъал секIайчи бурсириубра: 
Запир Харбилов, МяхIяммад Раба-
данов, МяхIяммадкьагьир МяхIяев, 
МяхIяммадмухтар МуртузагIялиев, 
илди гьанна нуша-ургаб агара, хIяб 
нурли шалабарабну чула.

  Газетала хIянчизарти барсбикIули 
хьалли, ил сунела бучIантас марли 

калун. Дарганти-ургаб машгьурси га-
зетали 105 дус бучIантачил ихтилат 
бузахъули саби, лерилра илди дус-
мазиб гьарилти бучIантала ва чучила 
лукIантала марси гьалмагъли кавлу-
ли саби. Гьайгьайрагу, ил бузерила 
кьукьяла бархси хIянчи саби. Газета-
ли бекIлидиубти анцIбукьуни чеди-
ахъули, сархибдешуначила бурули, 
ахIерси ВатIайчи ва миллатличи диги 
гIердурцули сари. Илала бяхIяназир 
нушани тянишбирулра даргантала 
кьисматуначил, сархибдешуначил, 
гIяхIбаркьла баркьудлумачил, дар-
гантала гIядатуначил ва дахъал ц. 
СенахIенну, дила пикрили, газетала 
бекIлибиубси мурад саби адамтачила 
лукIес ва адамтас багалабиэс .     

  Лерилра илди дусмазиб газетали 
хабурти ва баянтицун ахIенри гьала-
дирхьути, илини гьарли-марси дар-
гантачила тарих лукIули ва мяхI кам-
бирули саби, адамти цалабирхъули 
ва уржахъули, бегIлара мягIничерти 
суалтас жавабти лугули саби. Дарш-
дусличиб имцIали ахъси даража че-
биахъули нушала газетала бяхIяназир 
мурталра бархьдешчерти, аргъбаибти 

ва кагибти макьалаби делчIес вирар 
машгьурти ва гIядатла даргантачила. 
Илала дурабадра илини дахъал шалу-
барси, урхIмешуахIенси республика-
ла культура ва гIядатуни чедиахъули 
саби. Ил юбилей дахъал наслубала 
журналистунала, редактортала, кор-
ректортала сархибдеш саби, чула 
санигIятла устадеш ва пагьму бузери-
лизи кабирхьути.

Илдани тарих кавлахъули саби 
дагъистанлантала асилси бузериличи-
ла, игитунала гъабзадешличила гьан-
биркахъули. Иличибли республикала 

кьисматличил чIумали бархбаси саби. 
Газета гьести гIямруличи хIерхIеили, 
ил ишбархIила тIалабуначи мешули 
ганзбикIули саби ва халкьлис дигахъу-
ли саби. ДекIарси баркалла саби нуша-
ла бучIантас, нушачил дарх рази деш 
ва къияндешуни дусмадли дуртIути. 
Челябкьлализибра дигулра нушала 
марти бучIанти нушачил барх кали, 
гьарил номерличи хIерли, нушани би-
алли кьасбирехIе илди разибирес.  

Тарихла бикьрумили бирути 
пасихIти журналистунани нушаб бу-
кьурли батурси газетализиб гьалаб 
кьяйда гьаннара бузули саби пагьму-
чебси хIянчизартала кьукья. Нуша дир-
хулра, гьести гIямруличи хIерхIеили 
газета сеналра бухънахIебиур ва или-
зиб бузутала кьалам бугасили даимлис 
кавлан. БегIлара мягIничебси саби, 
къалабаси заманаличи хIерхIеили, ну-
шала дигуси «Замана»  гIуррара дахъ-
ал дусмазиб  даргантала хъули дур-
хъаси гIяхIялван абицIули. ГIуррара 
ва гIуррара уркIи-уркIиларад лебилра 
бархкьябас ва бучIантас бегIлара ва-
нати дугьби дурес, мубаракбаресра 
дигулра.

ДЕКIАР-ДЕКIАР ТИ 
ДУС  МА ЗИР 
ИЛ ДА НИ БЕКIДЕШ  
ДИРУЛИ КАЛУН: 

ДР-ла культурала 
урибси хIянчизар (2017 
ибил дус), ДР-ла БекIла 
Баркаллала кагъар (2019 

ибил дус). Илкьяйдали илала 
лугIилашал дахъал ведомствобала 
шабагъатунира лер.

САЛИМАТ  ГIЯЛИЕВА
Салимат ГIялиева акIубси 

сари 1987 ибил дусла майла5-
личир Сергокъалала районна 
ГIяймаумахьи лизир. 

Шилизибси цахIнабси багьудила 
школа таманбарили гIергъи, 
Дагъиста пачалихъла университетла 
Дагъиста филологияла 
факультетлизи карерхур. БелчIудила 
дусмазир (2004-2009-ибти) илини 
университетла гIилмула-практикала 
ва жамигIятла гIямрулизир жигарла 
бутIакьяндеш дирули калун.

«Замана» газетализир сунела 
бузерила гунзри дехIдихьиб 2009-
ибил дуслизир, корреспондентла 
къуллукъличир. Илди къуллукъуни 
дузахъули калун 2011 ибил дусличи 
бикайчи. ИлхIейчирад 2014 ибил 
дусличи бикайчи сагати хабуртала 
отделла редакторла къуллукъуни 
жавабкардешличил тамандирутири. 
2014 ибил дусличирад 2023 ибил 
дусличи бикайчи бекI редакторла 
заместительли рузусири. 2023 ибил 
дусличирад 2025 ибил дусличи 
бикайчи «Замана» газетала бекI 
редакторла къуллукъуни дузахъули 
калун.

Сунела макьалабазир гьести 
гIямрула адамтала масъулти 
ахъдурцни багьандан, 2012 ибил 
дуслизир ДР-ла багьахънибала 
политикала ва дахъал 
коммуникациябала шайчибси 
Министерстволи Грамоталичил 
шабагъатларарибси сари. 
Илкьяйдали, сабухъчебси бузери 
багьандан, илис бедибси ДР-
ла Правительствола ХIурматла 
Грамотара леб.

ГIЯБДУРЯХIМАН  ИСМЯГIИЛОВ
ГIябдуряхIман ИсмягIилов 

акIубси сай 1992 ибил дуслизив 
Ахъушала районна Ахъушала ши-

лизив. ВиштIали левай, илала хъа-
либарг Москвализи гечбиубси саби. 

27 дус ил улкала тах 
шагьарлизив хIериуб. Илар 
сари илини багьудлумира 
касибти. Школа таманбарили 
гIергъи, Тимирязевла уличилси 
Академиялизиб экономикала 
факультетра хъараахъур. Студент-
хIел ла дусмазив ил жигарчевли 
спортлизи ахъибсири ва 
цазаманализив федеральный миг-
рационный кабизлизив узусири.

ГIябдуряхIман ИсмягIиловли 
2017-2018-ибти дусмазиб 
бехIбихьибсири «Замана» 
газетализибси сунела хIянчила 
гьуни: гьаланачи корреспондентла 
къуллукъличиб, гIур – сетевое 
изданиела редакторла. Газетализив 
узуси замана ГI.ИсмягIилов 
Россияла журналистунала Союзла 
член ветаурсири. КIинайс илис 
Москвализи чарухъес кьадарбиуб.

2022 ибил дуслизив ил 
Дагъистайзи гечиуб ва декIар-
декIарти къуллукъуначиб 
сабухъчебли хIянчи бариб.

2025 ибил дуслизив ил са-
гадан «Замана» газетализив узес 
ве хIихьиб – бекI редакторла къул-
лукъличив. Ил къуллукъличиб 
ГI.Ис мягIиловли дусцадхIи хIянчи 
бариб.

                                                                     

Сабият ГIябдуллаева 

Ну «Замана» газеталичил тя ниш риубсири 
риштIали ле рай. ИтхIели ил газета къул-
басбирусири дила нешли. Га зетализир 

делкIунти дар гала ли тературный мезличилти бел кIа-
ни дучIули, илди гIерисули, пагьмучебти лукIантала 
ма кьалабачил  тянишрирусири. Ил хIели дила 
пикрилизибра хIебири ил газетала  коллективличил 
тянишдеш барес бетарар  ва ил газетализир дила 
белкIани дурадулхъан или.

Ну Ахъушала шилизибси «Бархьдешла гьуни» га-
зетала редакциялизир  рузес рехIрихьибсира 2011 
ибил дусличирад. Нуни илис гьалар макьалабира 
лукIули хIе рираси. Районна ре дакциялизи ра кIиб-
хIели, нуни камти бел  кIани лу кIули, бузерила гьуни 
бехI би  хьира. 

«Бархьдешла гьуни» газетала редактор ПатIимат 
Маллаевани, «Замана» газетала хIянчизартани 
лукIути мурхьси мягIнала дахъал макьалаби дучIули, 
илди компьютерличир луцIули, гIерисули нура лукIес 
бурсикариубра. Гьанбушес дигулра ну редакциялизир 
кIел дус ца кабинетлизир рузули калунра пагьмучев-
си поэт, лукIан Насруллагь ГIямаровличил рарх, бу-
нагь-хатIа урдуцаб сунела.  Дебали бархьдеш дигуси, 
хIялалси, бахълис гIибратли ветаурси адам сайри ил. 
Макьала лукIухIели, ну ни хIебалуси секIал малхIямли 
гIеб бури. Пагь мучебти МяхIяммад ГIяб дул  лаев лара 
(Писки-МяхI),  Насруллагь ГIя ма  ровлара  дахъал на-
змурти дурадулхъу ли дири «Замана» газетализирра, 
илдира иштяхIличил дучIес дигути ри наб.

Районна газетализи лукIу ли хьалли, нуни макьа-
лаби «За мана» газетализи дурхьули хIерираси. Ахъу-
шала районна судла председательли узули калунси 
ГIябдуллаев МяхIяммад НурмяхIяммадовичли суне-
ла кабинетлизир гьаман школабала бучIантачил гьу-
нибаъниби дурадуркIутири. Илди гьунибаънибачи-
ла, бучIантачил детурхути ихтилатуначила бел кIани 

дирахъес нура рикусири. ИлхIели буриб МяхIяммад 
НурмяхIяммадовичли:

– Сен хIуни «Замана» газе тализи хIедурхьулрив 
хIела бел кIани, ихара дурхьен, рес публикала кьадри-
ла, ахъси даражала, Дагъистайзирти лерилра дарга-
ла район тала халкьли бучIуси саби ил газета или. 
Ил хIей чирад макьалаби дурхьули, нура «Замана» 
газета личил бархбас бузахъес рехI ри хьиб сири.

Чумал дус гьалаб нушала редакциялизи гIяхI-
ладли бакIибтири хIур матла, пагьмучебти гIяхIли, 
«За мана» газетала редакторли рузули калунси Са-
лимат ГIялиевара, ПатIимат Кьурбановара,  Дагъиста 
халкьла поэтесса Аминат ГIябдулманаповачил барх.

Илди пагьмучебти, мал хIямли, пасихI чебли  гъай-
би кIути адамтачил ну тяниш риуб сири ва илдачила 
гIяхIси пик ри акIубсири. ГIурра илдачил къарши ри-

кили ихтилатрикIес дигахъаси или гьанбиркули би-
рар. Илкьяйдали, их тилатрикIес хIяздулхъули дирар 
«За мана» газетала хIянчизар,  малхIямли гъайрикIуси, 
дахъал белкIани дурадулхъуси, бусягIятла замана ре-
дакторла заместительли рузуси ПатIимат Сулайбано-
вачилра. ПатIиматличил ну телефонна бархбасличил 
сарра гьачамлис тянишси.

Дила белкIани  жагали  кадирхънилис баркалла 
багьахъес дигулра.

  Лебилра «Замана» газетала  коллектив  бусягIят 
бузули лебтира, гьанналауб бузули калунтира чула 
газетала юбилейличил мубаракбирулра! Чархлизиб 
арадеш, гIямрулизир ва бузерилизир сархибдешуни, 
коллективла-ургаб балгундешра,  мардешра, дигира, 
гьалмагъдешра имцIадикIаб! Чула дигутани разиби-
рули хIербиэс кьадарбиахъаб Аллагьли!

Коллективлис мубарак
МяхIяммадшапи Матаев 

ХIера, ну «Замана» газетализив узухIейчивад 
3 дус диркули сари. Илди 3 дусла духIнар жура-
журала иштяхIдухъести ва уркIилизир даимлис ка-
лунти анцIбукьуни детерхур. 

Ну газетализи вакIибхIели назмурти, хабурти 
лукIес бурсивиубра. Бахъал хIурматла адамтачил 
тянишвиубра. Иш лугIи гIуррара имцIабарес вирар. 
Амма иш макьалализирти гъай дила сархибдешуна-
чила ахIенну, дарган мезличил дурабулхъуси Дагъи-
стан Республикала жамигIятла ва политикала  «Зама-
на» газеталичила сари. СенахIенну ишди бурхIназиб 
илала цаибил номер дурабухъунхIейчирад 105 дус 
диркули сари. 

«Замана» газетала тарих дебали халаси саби. Ил 
тарих ца макьалализицун кабарцахъесра хIейрар. 
Илаб сагати хIянчизарти имцIабикIули саби. ДелчIес 
иштяхIдухъести макьалаби дахъдикIули сари. 

Дила макьалализиб ну сен-сен газетализи узес 
вакIибсирал ва набчил сегъунти анцIбукьуни кади-
кибал бурес дигулра. 

Дила цаибси макьала белкIунхIели ну шакалра 
виркули ахIенри сегъуна гIяхIси ва разиси редак-
циялизи вакIилрил ну ва сецадла тамашала санигIят 
сабрил журналистла. Дила цаибил макьала «Мез 
мяхIкамли калахъес» ибси уличил, 2022 ибил дус-
ла 48 ибил номерлизиб дурабухъунсири. Ил ДГУ-ла 
филологияла факультетлизиб «Гьалмагъдеш» жур-
нал акIахъубхIейчирад 70 дус дикнила дазурба-
зиб журналла редактор Кьади ГIялисултIановличил  
дураберкIибси гьунибаънилис багъишлабарибсири. 
ИтхIели дила мугIяллим, профессор Муса Расулович-
ли набзиб ил лами ахIебикьурси биалри, хIебалас се 
бетарусирил… 

Ил гьунибаъниличила биштIаси белкI бари-
ли Муса Расуловичлизи бедира. Илис ил дебали 
гIяхIбизур ва «Замана» газетализи бархьибсири. 

ГIур илис гIергъи гьарил бетурхуси гьунибаъни-
личила нуни макьала лукIусири. Амма илди белкIани 
дархьес дила я электронный почта, я чидил-биалра 
хIянчизарла номер аги. ИлхIели Муса Расуловичли 
набзи илар рузуси Салимат ГIялиевала номер гибси-
ри ва редакцияла адресра бурибсири. 

 Ну ила ваира.  Газета 8-ибил дерхIличибри. 
Лифтличив ила ацIира. БегI гьалабси кабинетлизив 
бара гьалавван филфакла студентуначил гьунива-
ибси ХIяжимурад Ражабов къаршиикиб. Иличил 
ихтилатра барили илабти хIянчизартала кумекли-
чибли Салимат кариибси кабинет баргира. ИтхIели 
Салиматли бекI редакторла заместительла къул-
ллукъ бузахъулри. Ил наб разили ва дяхI шалали 
гьунираиб. Дила белкIанира сасили ну илав уза-
хъес маслигIятбариб. Илини набзи газетала низам-
кьяйдаличила буриб.

Ну итхIели вирусара илгъуна хIянчи бузахъес, 
дурсрачира вашули, хIянчилара вашес бажардивир-
кусара или ташмишвиубсири. 

Байхъала дус дикили гIергъи чарухъунра. 
ИтхIели газеталис бекIдеш дируси Арсен Гъази-
мяхIяммадович Юсупов сагали акIахъубси «Дагъ-
истан» «Этномедиахолдингла  руководительла 
къул лукъличи шурухъири, ва Салиматли газеталис 
бекIдеш дирулри. 

Сентябрьла 12-личив ну хIянчила уцибсири. Бар-
хьаначи бурасли, ну газетализи вакIили узниличи 
гьачамалра пашманхIейубра. Наб гьанна ил газета-
ла хIянчизарти хъалибаргван билзули саби. 

ХIера, ну узути 3 дусла духIнар дила дура-
духъунти белкIанала лугIи 100-личи абикиб. Илди 
«Замана»-лизирцун ахIенну, гIергъити издание-
базирра дурадулхъули сари: Дахадаевла районна 
«Шила гIямру» газетализир, «Гьалмагъдеш» журнал-
лизир, дурхIнас хасбарибси «Лачин» журналлизир, 
Сергокъалала районна «Эркиндеш» ва динна «Ас-
Салам» газетабазир. 

Баркалла багьахъес дигулра ну гIевуцибти дила 
бегIтас, дила мугIяллим ва ил гьуни чебаахъибси 
профессор Муса БяхIяммадовлис, илкьяйдали «За-
мана» газетала уржибси агьлулис. 

Берхъаби, ахIерси «Замана»! 

«Набзиб лами 
ахIелкахъунси 
биалри...»

НЕШЛА МЕЗ РУРКЪНИЛИЧИЛ ДАРХДАСУНТИ МАСЪУЛТИ РЕДАКЦИЯЛА ХIЯНЧИЗАРТАЛА БУЗЕРИЛА ДАЙЛАР ДИРАР

ГIЯХIЛАЛА ВА ХIЯНЧИЗАРТАЛА УРГАБСИ ИХТИЛАТ

РЕДАКЦИЯЛА ХIЯНЧИЗАРТИ — АХЪУШАЛА РАЙОННИЗИБ БУЗЕРИЛА АРХIЯЛИЧИЛ

Баркалла багьахъес дигулра 
ну гIевуцибти дила бегIтас, 
дила мугIяллим ва ил гьуни 
чебаахъибси профессор Муса 
БяхIяммадовлис, илкьяйдали 
«Замана» газетала уржибси 
агьлулис.

«Замана» газеталис — 105 дус

ПатIимат Шахова
  

Ишдус «Замана» газета дурабулхъес 
бехIбихьибхIейчирад 105 дус 
диркули сари. Илцад дусмазибси 

миллатла тарих мяхIкамбируси, наслубала 
бархбас къябхIевдахъуси умхьули ил бетарули 
саби. Редакцияла архивлизирти газетаби 
садирхъухIели, даршдусмазиб хIербирути 
даргантачила, илдала бекIахъудила 
бетуцла, бузерила тамашалати баянтачил ну 
тянишрирулра. «Ленинна байрахъ» бикIуси 
уличил итди дусмазиб дурабулхъуси газета 
наб гьатIира тамашаласили билзули саби. 
СенахIенну, илар имцIаливан шимазиб 
хIербирути адамтачила ва илдала гIямру ли-
чила белкIани дахъал сари.   

«Замана» газетала редакциялизиб дила 
бузерила гьуни 2018 ибил дуслизиб бехI-
би хьибсири. БегI гьалар ну иша ракIибсири 
университетлизир ручIухIели, практикаличи. 
Ит замана газетала хIянчиличи, редакцияли-
зирти аги-хIяйчи дила карцIидухъунтири, ва 
набра ишар рузес биалри или гьанбикибси-
ри. Магистратурализи ручIес карерхурхIели, 
ну хIянчила кариэс ибси пикриличил гьачам-
гьатIи редакциялизи ракIибсири ва Салимат 
ГIялиевачи дугьаризурсири. ИтхIели газе-
тала бекI редактор вирусири Юсупов Арсен 
ГъазимяхIяммадович. Илдани набзи кIел 
макьала делкIахъес хъарбарибсири ва илди 

хIясибли ну хIянчила руцибсири. Дила хъулир 
гьаннара илди кIелра макьала кадяхъибти 
газетаби лер. Арсен ГъазимяхIяммадовичла 
тIалабуни имцIали дири, амма илди дархь-
ти дири. Илдигъунти руководительти дебали 
камли бургар или гьанбиркули саби. Суне-
ла хIянчизартачи гьарли-марли уркIи изуси 
адам сай ил. Кадизахъурти низам-кьяйдаличи 
ил мурталра чекайзурси вири. Гьаланачи су-
нени лерилра илди детерхахъурли, гIур би-
алли хIянчизартазирад жавабкардеш или-
ни тIалабдирутири. БекI редактор сайливан 
гьарилли бибгIян-кьяш секIайзибра илини 
нушаб мурталра гIибрат чебиахъи. Арсен 
ГъазимяхIяммадовичла бекIдешлиуб «За-
мана» газетала бузерира ахъси даражаличи 
абикиб…. 

Ну  газетализи рузес ракIнила бекIлибиуб-

си сабаб — нешла мезличи диги сари. Салимат 
ГIялиевани ну нешла мезла дунъялизи, хала 
бегIтачибад букьурли баибси рухIла давлала 
хазнализи някъ буцили рухIнакаира или рикIес 
рирус. Бузерила цаибти гунзри кайцIухIели, ил 
мурталра набчил рарх рирусири ва кумекби-
русири. ИшбархIила манзиллизирра редак-
цияла хIянчизартас ил мурталра хъарихъли 
ретаруси сари. БекI редактор рирухIелира 
илини сунела арархниличи хIерхIеили,  нушаб 
насихIят бурес, кумекбарес мурталра замана 
бургули рири. БекI редактор сарливан или-
чи бахъал гIяхIли башули бири. Гьарилличи 

уркIи гьаргли, дяхI шалали  дугьарилзули, 
малхIямли, дукелцIиличил гъайрикIуси иличи 
дила мурталра карцIидулхъи. Салимат багьан-
данра бахъалгъунти меценатунани нушала га-
зета гIеббурцуси бири или гьанбиркули саби. 

Дусми аркьукад газетала бузерира 
барсбикIули саби. Цифровизацияла манзил-
лизир, жамигIятла-политикала газета биъ-
ни багьандан, тIалабунира дарскадикIули 
сари. Социальный сетаначи имцIали пикри 
бяхIчииули саби. Адамтани газетаби кам-
ли дучIни ил анцIбукьлис сабабли  бетарули 
саби. Масала арбякьунси дуслизиб, илдигъ-
унти тIалабунала дазурбазиб,  ИсмягIилов 
ГIябдуряхIман МяхIяммадрасуловичли ну-
шала бузери гьатIира жигарчеббиахъуб.  За-
маналичил варх гьалавяхI ганзикIуси илини, 
нушара дахъал сагадешуначи бурсидарира. 
ДурадуркIути далдуцунала лугIи имцIабиуб, 
хIянчилизир сагати рангани дагьардиубхIели, 
жагьти хIянчизартира иштяхIличил бузеска-
бииб. Дусла духIнар дахъал конкурсуни, вик-
торинаби, школабала бучIантачил гьунибаъ-
ниби, абхьибти дурсри нушани дурадеркIира. 
Халатас ва жагьилтас тамашали кабизурси 
«Элиас» бикIуси хIяз хIяйна дураберкIира. 
Ила бахъал хIурматла гIяхIли бакIиб. Цали ца 

чебаэс, гъайбухъес ва тамашали 
замана дурабуркIес дигути дар-
ганти хIязличи башиб.  ГIур са-
гадешуначила бурахIелли, цалра 
газетализиб аргаси далилли бе-
тарули саби, нушала газетализир 
гьаладирхьути куар-кодуни. Ав-
тортала макьалаби дучIесцун ахIи, 
илдачи лехIирхъесра бучIантас 
имканбакIиб. Илра ГIябдуряхIман 
МяхIяммадрасуловичла хIянчи 
сабри. ЛугIурбала Министер-
ствола ва нушала Агентствола 
сипта хIясибли, «мицIирси газе-
та» бикIуси сагадешра акIахъуб. Хасси при-
ложениела кумекличил газетализибси сурат 
хIясибли, видео чебаэс вирули сай. Ил журала 
сагадешунани газета гьалабяхI бикни дигеси 
анцIбукьли бетарули саби. 

Гьар дус газета жагьбикIули саби. 
БахъбикIули саби ишаб бузути жагьилти 
адамтира. Чумал дус гьалар хIянчизартазирад 
бегIлара риштIаси ну рирусири. Гьанна би-
алли, набчибра биштIати шел хIянчизар леб. 
Илра мекелли мягIничебси анцIбукьлизи 
халбирулра. СенахIенну мез дигахъути, жа-
гьилти лебай илди детхIейхъниличи умутра 

имцIабикIули саби. Мез дузахъули лералли, 
миллатра мицIирли кавлуси саби. Ил багьан-
дан нуша дарганти диъни марбируси, нуша-
чицун хасси рухIла давла мяхIкамбирехIе. 
Дила дигуси «Замана» газеталис бузерилизир 
гьатIира сархибдешуни дулгулра. Дусличиб-
дус вавалибирхъули, гьарил дарган адамла 
хъули биули гIурра даршдусмазиб калаби. 
АхIерти хIянчизартасра чIумаси арадеш бул-
гулра, бугабикIаб хIушала кьалам! БусягIятла 
манзиллизир бекI редакторла къуллукъуни ду-
захъуси БяхIяммадов Рабадан Рашидовичлис-
ра гьамадси ахIенси хIянчилизир сабур, цIакь 
ва имканти дулгулра.   

Руслан Ражабов

1996 ибил дусла хIеблизиб нуни 
МяхIячкъалализибси Дагъиста 
пачалихъла университетла 

журналистуни хIядурбируси отделениела цаибил курс 
таманаибсири. Нушала отделениела ца декIардеш 
лебсири, гьар дус илаб практика дурабуркIусири. 
ЦархIилти студентуни хъули, шими-шагьуртази чула 
бегIтачи аркьухIели, ну Редукторный поселоклизибси 
издательствола Юртлизи вашусири. Ит манзил ил 
ахъти хъулразибад ца сабри. Сунела куц сунела замана 
чебетаибси биэсра асубири, гьанна биалли ил циила 
буркьбиублири. Пикриухъалли, 1996 ибил дусличибад 
гьаннара илцад-декIар барсбиубси секIал агара. 

Ну дебали урузикIулри. Наб тамашабилзусири ре-
спубликала газетализиб сегъунти пагьмучебти адам-
ти бузутира или. Нуни чумал журналистла макьала 

дучIутири. Дигахъира ил газета школализив учIуси за-
манара. Ит манзил телевидение, радио, газета дебали 
машгьуртири ва илдала халаси асар лебсири. Гьанна 
сари Интернетли илди лерилра кIиибил даражаличи 
ардякьяхъунти. 

Ну гехIъибил дерхIличи ацIира. БекI редактор, 
итхIели ГъазимяхIяммад Юсупов вирусири, ил сунела 
кабинетлизив хIергира. Чилирил ил площадьличив сай, 
хIела масъала  жавабла секретарьличил бекIбарес ви-
руд или кабинет чебаахъиб. Жавабла секретарь сайри 
Ильяс ХIусейнов. Саламра бедили дила мурадличила 
бурира. Илини «направление чинаба» или хьарбаиб. 
Нуни ил сасес хъумартурли увухъунра. 

— Чихъали балада хIуни нушала журналистуни? — 
дарган мезли хьарбаиб илини.

 Нуни дила дудешла узи ГIяли ГIялиев гьанушира. 
Илини «Дагъистан» ГТРК-ла радиолизибси даргала 
редакциялис бекIдеш дирутири. Илини иличи зянкъ-
дяхъиб. Гъайбухъун. Илди юлдашуни буилри. «ГIяхIси 

саби, — иб илини набзи, — жагIял вакIи редакциялизи, 
направлениера кабуха ва редакторличи ацIи». 

ГIергъиси бархIи ну сагали редакциялизи вакIира. 
Кабухира направление. БекI редакторли ну Ражаб Ада-
мадзиевличи вархьира. Илини культурала ва кагъурта-
ла отделлис бекIдеш дирулри. Илини набзи  кагъурти 
хIердирахъес хъарбариб. Ил отделлизир сарри дила 
цаибти макьалаби делкIунти. Нуни поликлиникабазир 
рушбатуни сайсниличила цаибси макьала белкIунсири. 
Ражаб Ражабовичли дила макьала ГъазимяхIяммад 
ЖабрагIиловичличи арбухибсири, ил кабяхъяхъес асу-
бирарал хьарбаэс. Наб гьанбиркур ил кабинетлизи 
ацIили, ишаб селра имцIаси агара, кабяхъая или бу-
рибсири.  «МикIхIила лугъатли малукIад, литературала 
мезличил белкIен», —  викIули  набчи дугьаизурли, ду-
равхъунсири.  

Ахирличи бикиб дила практика. ГIергъити кIел дус 
гIурра ил газетализи вашусири ну практикаличи. Дила 
бузерила гьуни нуни радиолизиб бехIбихьибсири, ва  
газеталичил бархбас бузахъусири. 2017 ибил дусли-
зив ну редакциялизи хIянчила кайибсири. Нуни дахъал 
гъай дурес вирус набчил бузути адамтачила. Бурасли, 
илаб лебилра тяништи адамтиван, хъалибаргван бузули 
саби. Ил дебали гIяхIсира саби. Бахъал жагьилти жур-
налистуни леб. ХIебиалли, умут леб дарган мез гьачам-
лис детхIейхъниличи. 

Замана барсбикIули саби. ГьаладяхI дашули сари 
технологияби. Интернетли буцили саби цаибси мер. 
Илабад саби нушала адамтани чус хIяжатси багьахъ-
ни имцIаливан бургуси. Кагъарла газета камли бучIули 
саби. Дусличиб-дус камбикIули саби ил къулбасби-
рутала лугIира. Се барес вирара, сагати технологияби 
пайдаладарили, редакцияла хIянчи барсбарили саби. 
Сепайда, нушала дебали давлачебси пачалихъла, мил-
латла мезла редакциябазиб бузути журналистунас 
ва цархIилти хIянчизартас бедлугуси алапа дебали 
камси саби. ИштяхI агарси мерла чи лявкьуси узес? 
Дахъал къайгъни дакIударес хIяжатли саби хIянчи гьа-
лаб кьяйдали кабизахъес ва газетала хIурмат-кьимат 
имцIадарес багьанадан. 

Ишдус нушала газета 105 дус бируси саби. Баркал-
ла нушала бучIантас ва газетала юлдашунас. ЖагIялла 
бархIиличи умут бетмайхъахъидая. 

«ЖагIялла бархIиличи 
умут бетмайхъахъидая»

ГЬАР ДУС ИМ-
ЦIА БИ КIАБ!

                                                                     

Басират ХIяжимурадова

Галгала цIакь-
мякьазиб сабливан, 
гьарил миллатла 
халкьла цIакьра хала 
бегIтала культурализиб, 
гIядатуназиб ва 
нешла мезлизиб саби. 
Даргантала культура 
ва дугьбала хазна 
мяхIкамдирули, илди 
гьатIира жагадарес, 
гьаладяхI дашахъес 
бузули саби нушала  
мезли дурабулхъуси 
республикала  «Замана» 
газетала коллектив. 
«Замана»-личил 
ну акIубхIейчирад 
тянишсира рикIасра 
хатIахIериркус. Нушала 
хъулир даргала мезли 
дурадулхъути лерил 
газетаби-журналти ну 
риштIахIейчирад дири. 
Азбука- букварь някъла 
касили бара xIурпри 
дагьурxIeйчирад, хала 
нешла тилади хIясибли  
нуни газетабазирад 
макьалабира ахъли 
дучIутири. Багьла-
багьлали иларти 
назмурти дучIес набра 
дигиаур. 

Филологияла 
факультетлизир 
ручIухIели, 
газетализиб бузутачил, 
пергер белкIанала 
автортачил тянишриэс 
имканбакIибсири. 
ИлхIели дила 
разидешлис ахир аги. 
Илала гIергъи чуйнара 
редакциялизи гIяхIладли 
рякьунра. РучIесцунра 
ахIи, лукIесра иштяхI 
акIуб. ГIурра чумра 
дарган бургар «Замана» 
газетала малхIямси, 
балгунси коллективли 
нешла мезла белкIаначи 
набзирван диги 
имцIадарибти.  

1921 ибил дуслизиб 
дурабухъунси газетали  
хIера, гьанна 105 дусла 
ганзухъ ихъули  саби. 
ПасихIкарти белкIаначил, 
духути пикрумачил га-
зета хIядурбирути, нешла 
мезличи даргантала ди  г и 
имцIадирути «Замана»-
ла хIянчизарти  юби лей-
личил уркIи-уркIилабад 
мубаракбирулра. 
Мурталра 
сархибдешунира, 
гьарбизунирацун дираб!

Ассаламу гIялайкум
Агьлу редакцияла,
Дила уркIилис дигул
Коллектив «Замана ла».
 
Дарганти гIеббур цу  ли
Макьалаби лукIанти,
Калаба детурхули
Кьасани уркIиларти.
 
Нешла мез ахъдурцули
Гьарил бархIи дузанти,
ХIуша шадли, арали
Аллагьли хIердарар ти.
 
ПасихIкар мухбиртала
Кьаламти  дугадикIаб!
Газета бучIантала
ЛугIи гьар дус ахъби кIаб!

Бархьаначи бурасли, газеталичил дила гIямру иш-
кьяйдали цIакьли дархдалсниличила нуни балуси 
ахIенри. Дагъиста пачалихъла университетлизи ру-
чIес карерхурхIели, газетализир рузес ибси пикри аги. 
КIиэсил курсличир ручIухIели нушала дарган мезла 
преподаватель Муса Расуловичли сочинение бел-
кIахъес хъарбарибсири. Сегъуна темаличила саб ри ил 
гьанна гьанбиркули ахIен. Муса Расуловичлис белкI 
гIяхIбизурли, газетализи кабяхъес пикри агарав или 
хьарбаибсири. Кабяхъес вирули гIергъи сен ка хIе-
бирхъяхъуси или кьабулрикира. ИлхIели бекI редак-
торли рузуси Салимат ГIялиевани кадяхъес дигути бел-
кIа ни лерли диалли, нушачи дурхьен или багьахъур. 

Ила макьалаби дурхьутири набчил варх учIуси 
Мя хIяммадшапи Матаевлира. Камси замана бикили 
гIергъи, редакциялизиб макьалаби лукIес балути жа-
гьилти гIягIнибикиб. ИлхIели илав 0,25 ставкаличив узу-
си М.Матаевлира набзи буриб рахли макьалаби лукIес 
иш тяхI лебли биалли, хIура рузес рируд или. ИлхIели, 
бел чIудиличил цазаманализив узесра бажардивиркуси 
виалли, нура рузес рирус или пикрибарира. Салимат 
ГIя лиевани ну хIянчиличи руцира. БегI гьалаб бакIибси 
ала паличи сецад камси биалра, (2000 къуруш) ну рази-
рикира. ВегIла белкIанзибадра дигахъуси саби башу-
си алапа ла кьадарра или бурибхIели, гьатIира зумали 
лукIес рехI ри хьира. Илкьяйдали гьаргбиубсири наб га-
зетализи гьуни. 

Ахирличиб бурес дигулра, гIямрулизир сегъунти-
диалра къапу гьаргдиубли диалли, урехиагарли, ила 
айцIен. АдхIецIили виадли пашманируд, сенахIенну 
къапула гIелаб хIед дигуси, хIуни барес балуси секIал 
къаршибикес асубирар. АцIили гIяхIхIебизалли, дурав-
хъес вируд. Халкьли буруливан: «АхтардихIебарили – 
багьес хIейрар!» Илкьяйдали нунира ахтардихIебарили 
риасри, ишцад цIакьли газета ва илаб бируси хIянчи 
дигахъни хIебаласи.

Шадли 
хьурабируси…
Анжела Мутазова

Даршлим шел дусла гIямру
Гьанна сунни деркIибси,
Азиралра биркIайзиб
Даргантала бучIуси.

Се буриша хIечила,
Гьанна нуни газета?
Диркулигу дахъ хъярхъли
БурхIни хIела «Замана».

Дигиличил бучIуси
Сабригу хIу «Замана»,

Шадли хьурабирулри
Гьар юртлизи даргала.

ХIезив дарган цаирул
Хабурти цахIнадирхъул,
Дубурлантала диги
Давлализи халбирул.

«Замана»-ла агьлулис
Дигулра «Дерхъаб!» дарес,
Гьарил ганз баркьудила
Гьарбизурси биахъес.

Пахрубирулра нуни
ХIу даргантас лебнилис,
Даршлим шел деркIи хьал ли,
Жагьли даим калнилис.

Гьарил дарган адамла хъули биули 
гIурра даршдусмазиб калаби!

«ЗАМАНА»-ЛА АГЬЛУ МУРТАЛРА ГЪАМТИ АДАМТИВАН, ЦА ХЪАЛИБАРГВАН, БАРХ УРЖИЛИ БУЗУЛИ БИРАР

«Замана»-лис деза

ВатIа чебла ахъили,
Чарулхъан уршиличи 
Гьалаксаурси нешван,
«Замана», нура хIечи
ХIерсира гьар замана.

Набван хIу ахIерсири
Даргала гIяламлисра, 
«ГIялимри» — дарган мезла
«МугIяллимри» —дурхIн ас ра,
Дигулри лебтасалра.

ГIяхIти хабурти хили
ГIялам разибиридра,
Белкъайчи рухIла давла
Гьала тIинтIкабиридра,
Дагьрили лукъахъадра.

Башули гьарил хъули,
Даршлим шел дус биубри,
Даршал азир дус гIурра, 
Дарга чебяхIбирули,
Башаби хIебумсули.

ХъумхIертахъидра хIуни
Гьаб-убла гIяхIти гъубзни,
ВатIайс жан дедибтира
Дунъя берцахъибтира,
Хабарла игит халкьра.

ХIед дезахIейкIул дарган
Дарган ахIен рикIулра,
ХIу хIебашуси хъулиб
ХIебирар баракатра,
ХIебирар хIулбукIрира.

Рулгулра хIед акIубла,
ДаршдехI дусмазиб гIурра
Даршал азирла хъули,
Башен кьанхIебиубли,
Дарганти ахъбурцули.

Башули ши-шимази
Даршлим шел дус биубри,
Гьарил дарганна хъулиб
Давла имцIабирули,
Берхъаби, ахъбикIаби.

Кьади ГIялисултIанов

Адамла гIямрулизиб халаси мер бурцули 
саби газетали. Телевизор, радио гьарилла хъулир 
хIедирухIели, лерилрара-сера багьахъниби газета-
лизирад далутири. 

Ну виштIали левай гьан бир-
кур нешли дарган мезли ду-
радулхъути газетаби ва жур-
налти къулбасдирули рири, 
ит хIейчирад акIубти сари ди-
ла «Замана» газеталичи ди ги. 
Итала гIергъи нуни газе-
та личилси бархбасра 
къяб х Iебердахъира , 
сту дентли вирухIели, 
гIур школализив 
узу  хIели, мурталра 
г а зетаби-жур-
налти къул бас-
дираси ва ду-
чIаси. ЖумягI 
бар хIи сабаайчи 
хIер ли вираси. 

Илди дигила асарлиув нура газетализи лукIес 
вехIихьира. Дила цаибти, илцад-декIар хIедикьурти 
макьалаби ва назмурти газетала хIянчизартани 
жагали лугIяндарили дурайутири. Дила разидеш-
ла ахир хIебири итхIели. Газетала хIянчизартани ну 
мурталра гьарил баркьудилизив гIевурцаси. Илдани 
дурути гъайли дила нешла мезличи гьатIиралра диги 
имцIадиахъуб: ну декIар-декIарти масъулти ахъ-
дурцули, гьатIиралра жигарчевли лукIес вехIи хьира. 

Гьаннала къиянси заманара, чеалкIуси наслу 
нешла мезли гъайхIебикIухIели, газетали хала-
си къайгъи бирули саби мез дерцахъес, мяхIкамли 
калахъес ва гьаладяхI ардукес. Ил масъала чер-
кад чумра «журуга стол» дурадеркIиб редакцияли-
зир. Иличи че, дарган мез дяркъес дигутас матъал 
дурсри кадирхьули калун газетала хIянчизартани. 
ИшхIелла тIалабуначи далдикахъили, редакцияли 
гьаман декIар-декIарти конкурсуни ва викторинаби 
дурадуркIули дирар. Илди  лерилра далдуцуни газе-
тала хIянчизартани чула икьайчил ва харжаначил де-
турхахъути сари. СенахIенну илдала нешла мезличи 
уркIи изухIели. 

Амма ишбархIила замана газета барес ва дурайэс 
гьамадли ахIен. Камли саби лукIути ва бучIути, ил ба-
гьандан подпискала шайчибси агира къиянсили уб-
булхъули саби. Илдигъунти аги-кьяйда сари газетала-
цун ахIенну, дарган мезли дурадулхъути лерилрара-
сера журналталара. Сен-биалра даргантани газета 
гIеббурцниличи дирхехIе. 

Ишдус ахIерси газетала юбилей сабливан, ре-
дакциялизиб бузути лебтасалра арати гIямру ва чули 
чеббикIибси санигIятлис мардеш дулгулра. ГIурра 
гьалабяхI башаб хIушала пагьму, бугабикIаб кьалам!

Нешла мезличи 
уркIи изухIели

ХIяжимурад Ражабов

Гьанбиркур наб 2016 ибил дусла 
августличиб нушала газета 95 дус 
биънила хIурматлис редакциялизи 

бахъал адамти учибикили. ИтхIели ну кIиэсил дус 
«Замана» газетализив корреспондентли узулри.

Илав сайри ну Дагъиста халкьла поэт Мя-
хIяммад ХIямидовличил тянишиубсира. КIи найс 
нуни ил пергер адамлис ва пагьмучевси поэтлис 
ца макьалара балли багъишлабарибсири. 

Газетала хIянчизар МяхIяммад Ра бадановла 
гъамси юлдаш ва дила ту хум бускран Хасбулат 
Хасбулатовра нушала газетала юбилейличи ва-

кIиб сири. Гьар дус Хасбулатли сунела 
шантас 50-цад «Замана» газета къул-

басдирутири. Ит бархIи биалли, Хас булатли 
МяхIяммадлисра набра ва ца-чумал нушала юл-
дашлисра Редук тор ный посёлоклизибси ца ре-
стораннизиб берк-бержличилси шадлихъ ду ра -
беркIибсири. Баркалла биабну сунес.

ИтхIели нушачи гIяхIладли бакIили лебтири 
жамигIятла хIяракатчиби Перзият БяхIяндова ва 
ГIяйшат Бибалаева. Илданира нушала газеталис 
халаси кумек бирусири…

«Замана» газеталичилси дила тянишдеш, илис 
«Колхозла байрахъ» бикIухIели, ну Сергокъалала 
педучилищелизив учIули левалли биубси саби. 
13-15 дус виубси нуни ила дила цаибти, газетала 
хIянчизарти бикIуливан,  «хIедикьурти» назмурти 
дурхьули вираси. Газеталара дилара юлдашдеш 
ну мугIяллимли узухIели даимдиубтири. «Ленинна 
байрахъ» газетала бекI редактор  ГъазимяхIяммад 
ЖабрагIилович Юсуповли Дибгашила школала 
урус мезла учительли узуси набчи газета учитель-
тази кайсахъес къайгъибарахъес тиладиличил гьар 
дус кIина сунела шайзирад кагъурти дурхьутири. 
Ну школала директорли узухIели, бурес вирус нуни, 
Дибгашила урга даражала школала лебилрара-
сера учительтани «Замана» газета кайсусири или 
(илхIелира илала бекI редактор ГъазимяхIяммад 
Юсупов вирусири).

Гьанна вецIну цара ибил дус ну газетализив 
корреспондентли узулра. Газеталичила ва ила-
ла агьлуличила гъайикIасли, чIянкIли гIяхIсицун 
ахIи нуни бурес хIейрус. 

ЦархIил се хIебиэса, газетализи вакIибхIели, 
дила у бархли барсбиуб. 66 дус виайчи дила у 
Мурад бирусири. Гьарли-марли, гIярбукIан Мурад 

Къянаевла 
у 

саби наб бегIтани бихьибси. Сунела хIянчиличи 
чедихIяртли хIерикIуси шила советла секре-
тарьли акIнила хIекьлизибси свидетельстволизи 
у балкIли белкIниличибли, ну Ражабов Мурад 
ГIяммаевич Ражабов ХIя жи мурад ГIяммаевич ве-
таурсира. Тяп илгъуна хатIаличибли нуша цабехI 
неш-дудешла дулекI ла хIябал урши узбилира 
детхIерулра. Ца узи мет рика хIясибли  Ража-
бов МяхIяммад Ражабович сай, итил — ГIяммаев 
СягIид Ражабович.

Ну, ХIяжимурад ГIяммаевич Ражабов, гьаб-
гIергъили вецIну цара ибил дус «Замана» газе-
тала редакциялизив узулра. ХIябал дус гьалав 
шила школала мугIяллимтала кьукьялизивад 
декIарикибси ну сагати барх бузутала кьукья-
лизи къаршиикира. Камси замана набчил барх  
бузули калун Запир Харбилов ва ГIябдулкьагьир 
МяхIяев. ИтхIели набчил барх бузули бири 
мулебкIан МяхIяммадмухтар Мур тузагIялиев ва 
дибгашан Мя хIям  мад Рабаданов. Дебали дигахъ-
аси наб илдачил лякьирикIес. Мя  хIям мад  мухтар, 
нуван, урус мез лира лу кIусири. МяхIяммадла 
цар хIил ти газетабала редакция базибра балути 
бири. Сунелайчир дудешла узи Сулайбан Рабада-
новла назмуртала жузи дураэс къайгъи имцIали 
бири илала. Илини сунела арцлис, лерилра урус 
мезли дурадухъунти Сулайба назмурти учидяхъ-
или, «Колыбель» («Сири»)би кIуси назмуртала жуз 
ду раиб сири. Бурасли, деба ли гIяхIси жуз бетаур 
ил. Жузлизи кадерхахъурти им цIатигъунти на-
змурти, Су лайбан Литературный инс титутлизив 
учIухIели, иличил барх бучIути урусла поэтуна-
ни дарган мезличирад урус мезличи шурдатур-
ти назмуртири. Чараагарли дураэс гIягI ни сири 
поэтла илгъуна жуз. Мя хIям мад ли ил хIянчира 

чебета ахъи ли бариб.
Мурталра хьуликIусири 
МяхIяммад гIурра Сулай-

ба назмуртала жузи дураэс. 
Гьачам нуни илизи хьарба-
ибсири: «Ягъари, МяхIяммад, 
хIуни хIела арцлис Сулайба 

жузи дурайулри. Чилилра 
делчIесара илди? Ле-

балара нушачиб 
назмурти ду-

чIути?» . 

«Нуни ил  суайс хIед жаваб гес хIей рус, Мурад 
ГIяммаевич, — викIар ил. – ВебкIес гьалав адав-
зини сунела назмурти дугIли кахIелахъес набзи 
тиладибарибсири. Ну илис къянавиэсра  хIейрус. 
Дахъал лералти сари Сулайба бекIлил печатьли-
зир дурахIедухъунти назмурти. Нуни вирусигъу-
на къайгъибирисра илди дураэс». ХIера, илгъуна 
адам вирусири журналист ва тилмаж, поэт ва пи-
сатель, дила шан ва унра ТагIе МяхIяммад.

Дебали гьанриркур наб рахъхIи нушала га-
зетала редакциялизир машинисткали рузуси 
ванашикан, пергер хьунул адам Раисат Гереева. 
Илиниван нушала газетала агьлу балуси цархIил 
адам хIейри. Наб гIягIнибикибхIели, нуни илизи 
илдачила баянти хьардиули вираси. Раисатли 
дила гьарил суайс жаваб луги. Чуйнара гьанушиб 
илини дила бегIлара виштIаси узи СягIид. Илини 
бурни хIясибли, ил нушала газетала сахаватси 
юлдаш уилри.

Раисатличил рарх машинисткали рузули 
рири цагьатIи пергер хьунул адам — хIямшиман 
Калимат ГIяб дул лаева. Тамашала  журали бизити 
шайтIа кьапIнала нергъ дирутири илини (итхIели 
нушала столовая бирусири). Наб илди нергъ 
цацахIели гьаннара гьандиркур.

КIелра чедиб гьанбушибтачил рарх маши-
нисткали рузули рири ЦIу да хъарла шилизирад-
си хьунул адам Зугьра Рабазанова. Илини «ком-
пьютертала гъай» дебали ункъли дали. Рахли 
дила компьютерлизиб се-биалра нуни балаэс 
хIей руси хIянчи дакIубухъалри, ну тиладиличил 
Зугьрачи дугьавилзусири.

Газетала агьлула лебилра цархIил ти хIян чи-
зарти жагьил хьунул адамти ри. ГIяхIцадхIи калун-
ра ца нуцун му  рул  адам илдачил варх печатьла 
Юртла гехIъибил дерхIличив. Гьар бар хIи савли 
хIян чила лябкьути илдани, дила кабинетлизи 
гьаб бакIили, «Вел  хIунрив, ХIяжимурад» бикIули, 
наб салам лугусири. ИлхIели газетала бекI редак-
торли Салимат ГIялиева ру зу сири. 

АнцIбулкьули бииши наб илаб цацахIели, ва 
нуни кьасбарибсири дила кабинетлизи мез далу-
си попугай кабатес (нуни дила пикриличила газе-
тализи хабурти дархли делкIунра). 

Камси заманали нушала редакциялизиб 
дакIубухъун жагьти мурул адамти ва студентуни. 
БусягIятла замана нушала газетала бекI редак-
торла хIянчи заманалис дузахъуси жагьил адам-
ра илдазивадси ца сай. Ну илини сунела хIянчи 
цархIилтаничиб ункъли бирниличи вирхулра.

Дила халаси кабинетлизи цархIилти 2-3 
хIянчизарра кабатур. Нушачил ца дерхIличи 
мерлабариб къумукъунала редакцияра. Сагадан 
мицIирсабиуб нушала жаняхIра.

Иш халаси ахIенси газетала макьа лализир 
набчи хасси дукелцIи духъесли секIал сипатбирни-
личил нуни нушала газетала редакцияла агьлула 
вецIал дусла духIнарти гIямру чедаахъес пикриба-
рибсири. Дила пикрили, нуни  ил хIянчи барес виу-
бра. ИшбархIи 105 дус бируси газетала гIурра 95 
дусла гIямру гьанхIедушили лерал. Наб дигахъаси 
илди гIямрура чили-биалра сипатдарили. 

басдирутири. Ит бархIи биалли, Хас булатли 
МяхIяммадлисра набра ва ца-чумал нушала юл-
дашлисра Редук тор ный посёлоклизибси ца ре-
стораннизиб берк-бержличилси шадлихъ ду ра -

ИтхIели нушачи гIяхIладли бакIили лебтири 
жамигIятла хIяракатчиби Перзият БяхIяндова ва 
ГIяйшат Бибалаева. Илданира нушала газеталис 

Редакциялизирти гIямру 
гьандуршули

                                                                     

                                                                     

Ну виштIали левай гьан бир-
кур нешли дарган мезли ду-
радулхъути газетаби ва жур-
налти къулбасдирули рири, 
ит хIейчирад акIубти сари ди-
ла «Замана» газеталичи ди ги. 
Итала гIергъи нуни газе-
та личилси бархбасра 
къяб х Iебердахъира , 
сту дентли вирухIели, 
гIур школализив 
узу  хIели, мурталра 

Аминат ГIябдулманапова,
ДАГЪИСТАННА ХАЛКЬЛА ПОЭТ

Муъминат Хаттаева

Гьанна авал дус пик-
ру  мачил, баркьу ди-
ли чил гIямрула гьа-

рил бархIиличил ну «Замана» га-
зе  таличил цIацIали рархрасира. 
Гьа  рахъси биалра, газеталичилси 
бархбас мурталра лебсири, риш-
тIа  хIели почтальонни нушала хъу-
ли бихуси «Ленинна байрахъ»-ли-
чи бад бехIбихьили. Дила бегI гьа-
ларти назмуртира халаси уре хи-
урезиличил «Замана»-лизи хиб-
тири кадяхъяхъес. Илди ка дя хъиб 
нуни дархьибтиван, ца де вал ра 
барс хIебарили. Газетала бяхI бу-
цибти назмуртачибад бехI би хьи-
ли, дила халали ахIенси пагьму 
даргала бучIантачи баиб. Гьанна 
нуни балулра, газетализи ракIни, 
ишар рузни гьаланачи бел кIунси 
дила кьисмат биъни.

Даргала миллатличи наб дигу-
си тяхIярли дугьарилзес, илдачил 
ихтилатрикIес, дила гIяхIти пикру-
ми илдачил дуртIес кьисматли наб 
имкан гили саби.

Авал дусла духIнар нуни гIяхI-
цад макьалаби делкIунра, даргала 
ва Дагъиста тарихличила, ну шала 
гIялимтачила, даргала писа тельтала 

белкIанас кьимат кабалтути, дар-
гала халкьла гIядатуначила бу-
рути, нушачил гьанна барх агарти 
пагьмучебти поэтуни, писательти 
хъумхIертахъес жидикIути, гIяхIцад 
назмурти, дурхIнас хасдарибти 
дунъяла классикала произведения-
би, даргала театрли кадихьибти кIел 
пьеса дарган мезличи шурдатурра.

Иша рузес ракIес гьаларра нуни 
гIяхIцад жузи делчIунтири, урга да-
ражала санигIятла ва чебяхIси дара-
жала багьуди касибсири, «Сакинат» 
бикIуси жуз дарган ва урус мезли, 
«ГьанкI агарти дугурби» бикIуси жуз 
дарган мезли дуракаибтири. Ишар 
рузухIелира «ГIямру даимдирар» 
бикIуси жуз дуракаира. Даргала 
динна гIялимтала тулкнала жуз ли-
тературала мезличи шурбатурра ва 
дуракаэс хIя дур ба рилра.

Гьаннала гIергъира наб дарес 
дигути гIурра дахъал лерал, гьар 
бархIи сага-сагали ручIес ва лукIес 
дигахъулра.

Бурес дигулра, наб дила хIянчи 
дебали гIяхIбилзули саби. Ишар 
ну гьатIира багьудичерси, дахъ-
ал секIал дагьес дигуси ретарул-
ра. Дила багьудлуми даргантачил 
дутIес бетарниличи дебали разили-
ра. Илкьяйдали, даргала бучIантала 
гьалабси дила жавабкардешли-

чилара хъумуртули ахIенра. Ди ла 
ур кIили бархьси саби или кьа бул-
хIе барибси секIал, хIушачи хIе-
баахъес къайгъибирулра.  

Дила дугьбани, хIулбала хIерли, 
уркIила пикрили чилалра уркIи ху-
марбарес хIейгахъира.

«Замана» газета биалли дар-
гала миллатла адабла ва культу-
рала дурхъадеш саби. Илизирти 
белкIани даргантачила дарган мез-
ли гъайдикIули сари. Мез биалли 

нушаб нешла ниъличил дарх кьис-
матли гибти сари. Нешла мезра 
гьарил адамлис цадехI сари лугути. 
Илди мезличил сай адам дунъя ир-
гъес бурсиируси. 

105 дусла духIнар газетали-
зи кадяхъибтазиб даргала халкь-
ла рухIла давла баргес вирар, 

хIеделкIи, кахIедяхъили калунти, 
нушачирад ардякьунти наслубани 
чучил дарх итил дунъяличи ардухиб.

Гьанна хIербирули лебти дар-
гантани газета кайсули, бучIули, 
илизиб вайси чебаибсиличила 
га зетала редакциялизи бурули, 
гIяхI  сигъуна касили, халкьла урга 
тIинтI бирули дигахъира. Дигахъи-
ра ба гьудичебти, гIякьлучебти 
дар  гантани газеталичил бархбас 
бу захъули, чула гIяхIти пикру-

ми ну шачил дуртIули. Газетали 
биалли ил ди гьамадли бахъал 
бучIантачи ди ахъу. ХIукуматли 
нешла мезли гъайбикIуси газета 
дуракайъни бурес хIейэсли ха-
ласи давла саби. Ил давлаличил 
пайдаладикIеная, хIурматла ва 
ахIерти дарганти.

Культурала дурхъадеш бихIуси

                                                                     

Ханум ГIялиева

Ну «Замана» газатализир дус гьалар сарра 
рузес рехIрихьибси. Газеталичила биалли, нуни 
бегI гьалаб багьурсири верхIъибил класслизиб. 
Ит замана нушази дарган мезла мугIяллим Зухра 
БяхIяммадовнани школаличила сочинениеби 
делкIахъун. Дила белкI нуни «Замана» 
газетализи кабяхъяхъес бархьибсири. ИтхIели 
бехIбихьибсири дила «Замана» газеталичилси 
бархбас.

11 класс таманаибхIели нуни дила 
гIямру нешла мез руркъниличил, гьаладяхI 
дашахъниличил дархдасахъес пикрибарира. 
ИмтихIянти дедили, ну Дагъиста 
пачалихъла университетла филологический 
факультетлизибси урусла-Дагъиста 
мезанала отделениелизи карерхурсири. 
Ил университетлизибти дарган мезла 
мугIяллимти Муса Расуловичли, Эмминаханум 
МяхIяммадсягIидовнани ва Узлипат 
ГIусмановнани дила нешла мезличи диги 
гьатIира имцIадиахъуб. Цаибил курс таманаили 
гIергъи, наб «Замана» газетализир рузес 
кьадарбиуб. Дурсрачира рашули, цазаманализир 
хIянчилар рузесра рехIрихьира. ИтхIели 
газетала бекI редактор сайси ГIябдуряхIман 
ИсмягIиловли руцибсира ну корреспондентла 
къуллукъличи. 

Газетализир ну 2025 ибил дусла 
сентябрьличирад рузулра. АрагIебли дусалра 
хIянчи хIебарили риаслира, наб итмаданал 
ишабти хIянчизарти гIяхIбизур, илдани ну гьарил 
секIайзир гIерруцира, бузерилизир багаладиэсти 
насихIятуни дуриб. Наб редакциялизир рузес 
дебали гIяхIбилзули саби.

Редакциялизи ракIес гьалаб ну литературный 
мезли илцад-декIар жагали гъайрикIес ва лукIес 
балуси ахIенри (лугъатла мез далули хьалли), 
амма ишар ну багьла-багьлали бурсириубра 
макьалаби ва журналистла колонкаби лукIес.

ГIуррара наб бурес дигахъира нушала газета 
гIергъити дусмазиб гьалабяхI башниличилара. 
Дахъал сагадешуни дагьардиуб, чулира 
газета ишхIелла тIалабуначи балбикибсили 
бетарахъути. Илди-ургаб бегI гьалаб гьанбушес 
рирус нушала газетализир дурадулхъути 
цацадехIти макьалабачи (журналистла 
колонкабачи) делчIесцун ахIенну, лехIирхъесра 
вирни. Хасси куар-кодличи телефон 
бяхIчиаалли, вегIлис дигуси авторла тIамаличи 
лехIирхъес имканбикIур. 

Нуни «Замана» газетара дила бархкьябира 
мягIничебси анцIбукьличил - юбилейличил 
мубаракбирулра ва дусличи-дус гьалабяхI 
башули дигулра. 

МАНЗИЛЛА 
ТIАЛАБУНАЧИЛ 
ГЬАЛАБЯХI  БАШУСИ

у Мурталра хьуликIусири 
МяхIяммад гIурра Сулай-

ба назмуртала жузи дураэс. 
Гьачам нуни илизи хьарба-
ибсири: «Ягъари, МяхIяммад, 
хIуни хIела арцлис Сулайба 

жузи дурайулри. Чилилра 
делчIесара илди? Ле-

балара нушачиб 
назмурти ду-

чIути?» . 

Тамашала  журали бизити 
берк луми дирутири Ка лимат 
ГIяб дул лаевани  (ит   хIели 
нушала столовая би  ру сири). 

Гьаннала къиянси заманара, 
чеалкIуси наслу нешла мезли 
гъайхIебикIухIели, газетали 
халаси къайгъи бирули саби мез 
дерцахъес, мяхIкамли калахъес 
ва гьаладяхI ардукес. 


